
КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ

КъБР-м и Iэтащхьэ КIуэкIуэ 
Казбек Ставрополь крайм и 
губернатор Владимиров Вла-
димиррэ Къэрэшей-Шэр-
джэс Республикэм и УнафэщI 
Темрезов Рашидрэ щIыгъуу 
хэтащ Тырныауз къалэм дэт, 
сыт и лъэныкъуэкIи зыхуей 
хуэзэу зэрагъэпэщыжа, 
 Кулиев Къайсын и цIэр зе-
зыхьэ ЩэнхабзэмкIэ унэр 
къызэрызэIуахыжым ира-
щIэкIа зэхыхьэм.

ЗЭIУЩIЭМ хэтащ КъШР-м, 
КъБР-м я Парламентхэм я 
УнафэщIхэу Иванов Алек-
сандррэ Егоровэ Татьянэрэ, 
УФ-м и Федеральнэ Зэхуэсым 
ФедерацэмкIэ и Советым хэт 
Салпагаров Ахъмэт, УФ-м и 
Къэрал Думэм и депутат 
Геккиев Заур, Iуащхьэмахуэ 
район администрацэм и Iэта-
щхьэ Соттаев Къурмэн, щIыпIэ 
самоуправленэхэм я лIыкIуэ-
хэр, щIыналъэм и жылагъуэ 
лэжьакIуэхэр.

«Лъэпкъ куэд щыпсэу къэра-
лым ис псоми я гъусэу, 
Къэбэрдей-Балъкъэрым и 
унагъуэ зэкъуэтым хэту балъ-
къэр лъэпкъыр зыужьыны-
гъэм и лъагъуэм ирокIуэ. Нобэ 
къызэIутх IуэхущIапIэр ди 
 Президентым и жэрдэмкIэ 
къыхалъхьа программэхэмрэ 
проектхэмрэ я зы Iыхьэщ. Тыр-
ныауз и социальнэ объектхэм 
я нэхъыбэр зыхуей хуагъэзэ-
жащ, къэнэжа закъуэтIакъуэм 
зэгъэпэщыжыныгъэхэр що-
кIуэкI. Ди дежкIэ мыхьэнэшхуэ 
иIэщ Тырныауз япэм иIа пщIэр 
едгъэгъуэтыжыным, пцIийр 
къызэрыщыщIахымкIэ стра-
тегие мыхьэнэ зиIэ увыпIэ 
къэралым и гъащIэм зэрыщи-
убыдым къищынэмыщIауэ, 
къалэм, Iуащхьэмахуэ райо-
ным щыпсэухэм я дежкIэ 
тыншыпIэ щIыпIэу щытыным. 
Абы дыхуэзышэ лэжьыгъэхэр 
идогъэкIуэкI», - жиIащ КIуэкIуэ 
Казбек.

«Ди Президентым жиIащ ди 

лъэпкъхэм я щэнхабзэм и 
фIыгъэкIэ дэ сыт хуэдэ гугъу-
ехьри къызэрызэднэкIыфы-
нур. Дэ ди лъэпкъхэр илъэс 
мин бжыгъэ хъуауэ заужьурэ 
къызэдогъуэгурыкIуэ, ахэр зэ-
гъусэу зэрефIакIуэр щэнхаб-
зэм и зы лъагапIэщ. Шэч къы-
тесхьэркъым мы IуэхущIапIэр 
щэнхабзэм адэкIэ и зыу жьы-
ныгъэм, сабийхэм я къэкIуэ-
нум зэрыхуэлэжьэнум» - къы-
хигъэщащ Владимиров Вла-
димир.

Темрезов Рашид жиIащ: 
«Илъэс 13-кIэ и хэкум пэIэщIэу 
щыта балъкъэр лъэпкъым и 
унэ къигъэзэжащ, и хабзи, и 
щэнхабзи фIэмыкIуэдауэ. 
 Къи гъэзэжащ здрагъэIэп хъу-
кIа республикэм. Лъэпкъым 
зихъумэжыфащ, сэ шэч къы-
тесхьэркъым адэкIи зэныб-
жьэгъугъэм дызэрызэпищIэ-
нур. Сэ щIэх-щIэхыурэ сыкъо-
кIуэ Къэбэрдей-Балъкъэрым, 
къэрал УнафэщIым и жэрдэм-
кIэ къыхалъхьа проектхэр 

гъэзэщIэным дытопсэлъыхь, 
абыхэм я фIыгъэкIэ цIыхухэм 
я гъащIэм фIы и лъэныкъуэкIэ 
зехъуэж».

Тырныауз дэт ЩэнхабзэмкIэ 
унэр къагъэщIэрэщIэжащ 
«Къуажэхэм лъэныкъуэ псом-
кIи зегъэужьын» къэрал про-
граммэм ипкъ иткIэ. Абы и 
унэр 1969 гъэм яухуауэ щы-
тащ. IуэхущIапIэм и лэжьа-
кIуэхэм творческэ тхыдэ къу-
лей я щIыбагъ къыдэлъщ. 
Иджыпсту мыбы щолажьэ ху-
дожественнэ самодеятель-
ностымкIэ гупжьейуэ 6, унэ-
тIыныгъэ зэмылIэужьыгъуэ-
хэмкIэ клубу 6. Метр зэбгъузэ-
натIэу мини 5-м щIигъу 
щIы налъэ зыубыд унэм пэшы-
шхуи 4, музей, библиотекэ 
хэтщ. Зэгъэпэщыжыныгъэхэр 
щрагъэкIуэкIым пэшхэм тхы-
дэ мыхьэнэ зиIа и пкъыгъуэхэр 
къагъэнэжащ, лэжьыгъэм 
къыщагъэсэбэпащ иджырей 
технологиехэмрэ Iэмэпсы мэ-
хэмрэ. Iуащхьэмахуэ районым 
ЩэнхабзэмкIэ и унэр Кавказ 
Ищхъэрэм ит щэнхабзэ Iуэху-
щIапIэ нэхъ ин дыдэхэм 
ящыщщ.

АдэкIэ КъБР-м и УнафэщI 
КIуэкIуэ Казбек, КъШР-м и Iэ-
тащхьэ Темрезов Рашид, 
Ставрополь крайм и губерна-
тор Владимиров Владимир 
сымэ Тырныауз дэт Гъуаз-
джэмкIэ сабий школым щы-
Iащ. Абы зэрехьэ япэ балъ-
къэр музыканту, узэщIакIуэу, 
жылагъуэ лэжьакIуэу щыта 
Абаев СулътIан-Бэч и цIэр. 
Гъуаз джэмкIэ сабий школым и 
гъэсэнхэм зэпеуэ зэмы лIэу-
жьыгъуэхэм щызыIэрагъэхьа 
ехъулIэныгъэхэм, я творческэ 
зэфIэкIхэм папщIэ дамыгъэ 
зэхуэмыдэхэр яIэщ. 2021 гъэм 
еджапIэр сыт и лъэныкъуэкIи 
зыхуей хуэзэу зэрагъэпэ-
щыжащ, Урысейм и Прези-
дент Путин Владимир и жэр-
дэмкIэ къыхалъхьа «Щэнхаб-
зэ» лъэпкъ проектым хыхьэу.

Ди республикэм и Iэтащхьэ 
КIуэкIуэ Казбек Ставрополь 
крайм и губернатор Владими-
ров Владимиррэ Къэрэшей-
Шэрджэс Республикэм и Iэта-
щхьэ Темрезов Рашидрэ и 
 гъусэу щыIащ Урысей Феде-
рацэм бдзэжьей щагъэхъу хо-
зяйствэу бгылъэ щIыпIэхэм 
щыIэхэм ящыщу нэхъ лъагэ 
дыдэм щылажьэ «Асыл Суу» 
IуэхущIапIэм. Ар тенджызым 
елъытауэ метр 1000-м щIигъу 
лъагапIэм тетщ. Бгылъэ щIы-
пIэм апхуэдэ хозяйствэ щы-
бухуэныр къызэры мы кIуэу 
Iуэху хьэлэмэтщ. 

IУЭХУЩIАПIЭМ и унафэщI 
Макитов Хъызыр хьэщIэхэр 
 щыгъуазэ хуищIащ хозяйствэм 
щекIуэкI лэжьыгъэхэм,  игъуэт 
зыужьыныгъэм. Абы зэры-
жиIамкIэ, IэнатIэр илъэси 7 
ипэкIэ къызэIуахащ икIи бдзэ-
жьей къуэлэн, белугэ, бдзэ жьей 
ин пэ пащIэ (осётр) лIэужьы-
гъуэхэри щагъэхъу.  Бдзэжьей 
нэхъ ин дыдэхэм я кIыхьагъыр 
зы метрым щIегъу, я хьэлъа-
гъыр килограмм 25-м нос. Ахэр 
зэрыгъэшхапхъэ технологиер 
зэтеухуэнымкIэ къадоIэпыкъу 
Астрахань къалэм щыщ IэщIа-
гъэлIхэр. Мыбдеж гулъытэ хэха 
зыхуащIыр бдзэжьеилыр къаб-
зэу, зэгъыу щытынырщ. Iуа-
щхьэмахуэ лъапэ зыплъы хьа-
кIуэ къакIуэхэм хуабжьу гурыхь 
ящохъу а бдзэжьейхэм я IэфIа-
гъыр. Дызы хуэкIуэ гъэмахуэм 
къриубыдэу хозяйствэм ща-
утIыпщыну я мурадщ бдзэ жьей 
щагъэшхэну къудамэщIэхэр. 

КъБР-м и Iэтащхьэ КIуэкIуэ 
Казбек IуэхущIапIэм и лэ жьа-
кIуэхэм ехъуэхъуащ ехъулIэны-
гъэщIэхэр зыIэрагъэхьэну.

Мы махуэхэм ди республикэм щокIуэкI «Зэныбжьэгъугъэм и 
лъэмыжхэр» нэгузегъэужь-хэкупсэ слётыр. Iуащхьэмахуэ лъапэ 
щызэхуэсащ «Пэрытхэм я зэщIэхъееныгъэ» къэралпсо зэ-
гухьэныгъэм КъБР-м, КъШР-м, Ставрополь крайм щиIэ къуда-
мэхэм хэт ныбжьыщIэ жыджэрхэр. Абыхэм яхуэзащ икIи гуапэу 
епсэлъащ зи цIэ къитIуа щIыналъэхэм я унафэщIхэу КIуэкIуэ 
 Казбек, Темрезов Рашид, Владимиров Владимир сымэ. 

- СИ ДЕЖКIЭ мыхьэнэшхуэ иIэщ гъунэгъу щIыналъэхэм я щIалэ-
гъуалэр зэзышалIэ зэIущIэ дахэ Къэбэрдей-Балъкъэрым зэры-
щекIуэкIым. Ди мурадыр зыхуэгъэпсар зи щIалэгъуэхэр фы-
зэрыцIыхуну, нэхъ гъунэгъуу фызэрыщIэну аращ. Фэ фи нэгу щIокI 
ди къэралым къихъуэ щIэблэм папщIэ IуэхугъуэфI куэд зэрыщызэ-
фIахыр. Абы гулъытэ хэха хуещI ди Президент Путин Владимир, - 
жиIащ КIуэкIуэ Казбек. - Зэхуэсым кърихьэлIа псоми ехъу лIэ-
ныгъэщIэхэр фиIэну сынывохъуэхъу. Дэ тлъэкI псори тщIэнущ, фи 
гъащIэр нэхъ зэпэщ, купщIафIэ, екIу хъун, фи мурадыфIхэм фа-
лъэIэсын папщIэ. 

 Апхуэдэ псалъэ гуапэкIэ ныбжьыщIэхэм зыхуагъэзащ Темрезов 
Рашидрэ Владимиров Владимирри. 

Къэбэрдей-Балъкъэрым и Iэтащхьэм фIыщIэ ин яхуищIащ Став-
рополь крайм и губернатор Владимиров Владимиррэ Къэрэшей-
Шэрджэс Республикэм и Iэтащхьэ Темрезов Рашидрэ ди республи-
кэм къызэрыкIуам папщIэ. КIуэкIуэ Казбек ехъулIэныгъэхэр зыIэра-
гъэхьэну, лэжьыгъэ купщIафIэ кърахьэлIэну, ди республикэм 
зэрыщыIэну зэманыр гукъинэж яхуэхъуну ехъуэхъуащ «Зэныбжьэ-
гъугъэм и лъэмыжхэр» зэхуэсым кърихьэлIа псоми. 

Зи щIалэгъуэхэр зэрегъэцIыху

Зыужьыныгъэм и лъагъуэм ирокIуэ Бдзэжьей гъэхъупIэ
нэхъ лъагэ дыдэм

Адыгэ Псалъэ                арkbr.ru                adyghe@mail.ru                smikbr.ru                Адыгэ Псалъэ

2024 гъэм и гъатхэм цIыхухэр дзэ къулыкъум 

ираджэныр къызэгъэпэщыным теухуауэ 
лэжьыпхъэхэм я IуэхукIэ

Къэбэрдей-Балъкъэр
Республикэм и Iэтащхьэм и Указ

«Дзэ къулыкъумрэ дзэм къулыкъу щащIэнымрэ я Iуэху-
кIэ» Федеральнэ законым ипкъ иткIэ» 1994 - 2006 гъэхэм 
къалъ хуа цIыхухэу зи ныбжьыр илъэс 30-м нэмысахэр икIи 
запасым щымыIэхэр 2024 гъэм и гъатхэм дзэ къулыкъум 
ираджэныр къызэрагъэпэщын мурадкIэ унафэ сощI:

1. ЩIыгъухэр къэщтэн:
Къэбэрдей-Балъкъэр Республикэм и езыджэ комиссэм 

хэтхэр;
Къэбэрдей-Балъкъэр Республикэм и муниципальнэ 

рай онхэмрэ къалэ округхэмрэ я езыджэ комиссэхэм хэт-
хэр;

2024 гъэм и гъатхэм дзэ къулыкъум ираджэн хуей 
цIыхухэм дохутыр кIэлъыплъыныгъэр езыгъэкIуэкIыну 
икIи еIэзэну  медицинэ IуэхущIапIэхэр зыхуэдэр.

2.Къэбэрдей-Балъкъэр Республикэм и муниципальнэ 
 районхэмрэ къалэ округхэмрэ я щIыпIэ самоуправленэм  
и ор ганхэм яхуэгъэлъэгъуэн Къэбэрдей-Балъкъэр Рес-
публикэм и дзэ комиссариатымрэ къэрал властым и 
гъэзэщIа кIуэ органхэмрэ я гъусэу ягъэува пIалъэхэм къи-
тIасэу цIыхухэр 2024 гъэм и гъатхэм дзэ къулыкъум ира-
джэныр къызэрагъэпэщыну.

3. Къэбэрдей-Балъкъэр Республикэм Къэрал кIуэцI 
 Iуэ хухэмкIэ и министерствэмрэ Урысей Федерацэм 
Къэрал кIуэцI IуэхухэмкIэ и министерствэм транспортым 
щиIэ  къу дамэмрэ яхуэгъэлъэгъуэн цIыхухэр щраджэ икIи 
гупхэр  щрагъажьэ махуэхэм гъущI гъуэгу станцхэм, ав-       
товокзалхэм жылагъуэ хабзэр къыщызэрагъэпэщыну.

4. Къэбэрдей-Балъкъэр Республикэм ЩэнхабзэмкIэ и 
министерствэм хъыбарегъащIэ IэнатIэхэм цIыхухэр дзэ 
къулыкъум зэрыраджэм ехьэлIа Iуэхухэр къыщагъэлъэ-
гъуэныр къызэригъэпэщын хуейщ.

5. Мы Указым къару егъуэт Iэ щыщIэздза махуэм щегъэ-
жьауэ.
  Къэбэрдей-Балъкъэр Республикэм
  и Iэтащхьэ                               КIУЭКIУЭ Казбек
Налшык къалэ
2024 гъэм гъатхэпэм и 25-м
№17-УГ

Сабий къызыхэхъуа унагъуэм мазэ 
къэс къэралым зэрызыщIигъакъуэ 
ахъшэр зэрагъэбелджылым щытеп сэ-
лъыхьащ КъБР-м и Парламентым Лэ-
жьыгъэмкIэ, социальнэ политикэмрэ 
узыншагъэр хъумэнымкIэ и комитетым 
и зэIущIэм.

АБЫ хэтащ республикэм и хабзэубзыху 
орган нэхъыщхьэм и УнафэщIым и къуэ-
дзэ Жанатаев Сэлим, КъБР-м и Iэтащ-
хьэмрэ Правительствэмрэ я лIыкIуэу рес-
публикэм и хабзэубзыху орган нэ-
хъыщхьэмрэ суд IуэхущIапIэхэмрэ щыIэ 
ДыщэкI Мадинэ, депутатхэр, КъБР-м 
ЦIыхухэр IэнатIэкIэ къызэгъэпэщынымрэ 
социальнэу хъумэнымкIэ и IэнатIэм и 
 къудамэхэм я унафэщIхэмрэ IэщIа-
гъэлIхэмрэ. 

КъБР-м и Парламентым ЛэжьыгъэмкIэ, 
социальнэ политикэмрэ узыншагъэр 
 хъумэнымкIэ и комитетым и унафэщI 
Къэжэр Хъусен зэIущIэр къыщызэIуи-
хым, жиIащ республикэм и мызакъуэу, 
къэрал псоми мы зэманым гулъытэшхуэ 
зэрыщыхуащIыр унагъуэмрэ сабийхэмрэ 
защIэгъэкъуэным.

- УФ-м и Президентми КъБР-м и Iэтащ-
хьэми гъэ къэс я Зэрызыхуагъазэм къы-
щыхагъэщ къэралыр унагъуэхэм зэры-
дэIэпыкъу Iэмалхэр зэпымыууэ егъэ-
фIэкIуэн зэрыхуейр. Ар сэбэп хуохъу 
 къалъхум и бжыгъэр нэхъыбэ  хъуным, - 
къыхигъэщащ къэпсэлъам. 

КъБР-м и Парламентым 
иджыблагъэ щытепсэлъыхьащ 
аук ционкIэ, зэхьэзэхуэкIэ ящэ-
къащэхум ехьэлIа Iуэхухэр Къэ-
бэрдей-Балъкъэрым къызэры-
щызэрагъэпэщым.

 
ЗЭIУЩIЭР КъБР-м и Парламен-

тым Экономикэ политикэмкIэ, зыу-
жьыныгъэмрэ хьэрычэт Iуэху хэмкIэ 
и комитетым и жэрдэмкIэ ира-
гъэкIуэкIащ. Абы хэтащ  КъБР-м и 
Iэтащхьэмрэ Правительствэмрэ я 
лIыкIуэу республикэм и хабзэуб-
зыху орган нэхъыщ хьэмрэ суд Iуэху-
щIапIэхэмрэ щыIэ ДыщэкI Ма-
динэ, депутатхэр, республикэм и 
министерствэхэм я лэжьакIуэхэр, 
IэщIагъэлIхэр. 

ЗэIущIэр къыщызэIуихым, 
 К ъ БР-м и Парламентым Эконо-
микэ политикэмкIэ, зыужьыны-
гъэм рэ хьэрычэт IуэхухэмкIэ и ко-
митетым и унафэщI Iэпщэ Заур 
жиIащ къаIэта Iуэхум сыт щыгъуи и 
мы хьэнэр зэрыиныр, я нэIэ зэ рыт-
рагъэтыпхъэр.

- Мы Iуэхур нэгъуэщI щIыналъэ-
хэм къызэрыщызэрагъэпэщми 
зэпы  мыууэ дыкIэлъоплъ, хабзэ и 
лъэныкъуэкIэ ар зэредгъэфIэ-
кIуэнуми дыхущIокъу. Ауэ, къыхэ-
гъэщыпхъэщ, абы хэт лъэныкъуэ 
псоми - къэралми, щэн-къэщэ-
хуныр къызэзыгъэпэщхэми, хьэ ры-
чэтыщIэхэми - я Iуэху еплъы кIэр 
зэтебгъэхуэныр зэрыгугъур. Псом 
хуэмыдэу щхьэж и Iуэху ди-
гъэкIыным пылъу Iулъхьэ ятыну 
зэрыхэтым дыкIэлъыплъыпхъэщ. 
Къэбгъэлъагъуэмэ, щэн-къэщэ-
хуныр зэрырагъэкIуэкI мардэхэр 
къыщыгъэлъэгъуауэ мы зэма ным 
хабзэ гъэбелджылауэ 50-м щIигъу 

Къэбэрдей-Балъкъэр Республикэм и Iэтащхьэ КIуэ-
кIуэ Казбек и унафэкIэ республикэм кърагъэблэ гъащ 
Белгород областым къикIа ныбжьыщIи 170-рэ.

УКРАИНЭМ IэщэкIэ зэщIэузэда и къарухэр зыхэуа 
щIыпIэм щыпсэу цIыкIухэм зыщагъэпсэхунущ «Лэгъу-
пыкъу» республикэ сабий центрым. Сабийхэм зыхуей 
хуэзэу я нэгу зрагъэужьынымкIэ, я узыншагъэр зэфIа гъэ-
у вэ жынымкIэ мы IуэхущIапIэм щытыкIэ псори къы щы-
зэрагъэпэщащ.

И мыхьэнэр сыт щыгъуи инщ
диIэщ, - къыхигъэщащ Iэпщэм.

Федеральнэ антимонопольнэ 
IэнатIэм и управленэу КъБР-м 
щыIэм и унафэщI Къумахуэ Ан-    
нэ тепсэлъыхьащ IуэхущIапIэм              
и пщэрылъхэр зыхуэдэмрэ ахэр 
зэрагъэзащIэмрэ. Абы зэры-
жиIам кIэ, Къэбэрдей-Балъкъэ-
рым щрагъэкIуэкI щэн-къэ щэ-
хуныр къызэрагъэпэщ ЩIым, 
Мэзым теухуа хабзэхэм тету. Ахэр 
ирагъэкIуэкI Къэрал мылъкур 
зыгъэлажьэ федеральнэ агент-
ствэм и щIыналъэ управленэу 
КъБР-м щыIэм, республикэм 
ЩIы, мылъку IуэхухэмкIэ, ЩIы-
уэпс хъу гъуэ фIыгъуэхэмрэ эко-
логиемкIэ и  министерствэхэм, 
районхэм я щIыпIэ администра-
цэхэм. 

- «Урысей Федерацэм и хабзэ 
щхьэ хуэхэмрэ УФ-м и ЩIы Кодек-
сымрэ зэхъуэкIыныгъэхэр хэлъ-
хьэным теухуауэ» Федеральнэ 
Законым и 34-нэ статьям и 7-нэ 
Iыхьэм къару имыIэжу къэ лъы-
тэным, УФ-м и ЩIы Кодексым зэ-
хъуэкIыныгъэ хэлъхьэным и                
Iуэ ху кIэ» Федеральнэ закон                                       
№ 385-ФЗ-м (2022 гъэм жэпуэгъ-
уэм и 7-м къыдагъэкIам) ипкъ ит-
кIэ, 2023 гъэм гъатхэпэм и 1-м 
щегъэжьауэ щэн-къэщэхуным е 
щIы Iыхьэхэр бэджэнду тыным 
(къэрал мылъкуу щытхэр) ехьэлIа 
аукционхэр  электроннэу ирагъэ-
кIуэкI. Зэхьэзэхуэхэр зэрырагъэ-
кIуэкIам ныкъусаныгъэ къыхэкIа-
мэ, Федеральнэ антимонополь-
нэ IэнатIэм и управленэу  КъБР-м 
щыIэм апхуэдэ Iуэхухэр къе-
пщытэ «Сатур зыIэщIэлъхэм я 
Iуэху еплъыкIэхэр хъумэным 
 теухуауэ» Федеральнэ закон                   

№135-м тету, - жиIащ Къума-
хуэм.

Къэпсэлъам къызэрыхигъэ-
щамкIэ, 2024 гъэм и япэ ма-
зищым IуэхущIапIэр апхуэдэ 
тхьэусыхафэу 13-м хэплъащ: 6-м 
ирагъэгъэзэжащ дэфтэрхэр 
тэмэму зэрамыгъэхьэзырам, и 
чэзум зэрырамытам къыхэкIыу. 
Зэрызыхуагъэза Iуэхуищым теу-
хуауэ аукционхэр къызэзыгъэпэ-
щахэм я лэжьыгъэр зэра-
гъэзэкIуэжын хуейр хуатхащ, 
ахэр зи пщэ илъахэр админи-
стративнэ жэуапым ирашэлIащ. 

ЗэIущIэм къызэрыщыхагъэ-
щамкIэ, гугъуехьхэр нэхъыбэу 
къызыхэкIыр щэн-къэщэхуныр 
къызэрызэрагъэпэщ жыпхъэ-
хэмрэ абыхэм зэрыхэт мардэ-
хэмрэ языныкъуэхэм ткIийуэ зэ-
рыщытырщ, зэхьэзэхуэр зэре-
кIуэкIынум и пIалъэхэр и чэзум 
къызэрырамылъхьэрщ, хабзэхэр 
къызэпауду, аукционыр емы-
кIуэкIауэ щIы Iыхьэхэр бэджэнду 
зэратымкIэ зэгурыIуэныгъэ ира-
щIылIэну иужь зэрихьэрщ. 

КъБР-м щIы, мылъку Iуэхухэм-
кIэ и министр Тохъу Аслъэн 
жиIащ 2023 гъэм къэрал мылъ-
кум щыщ зэращэм теухуауэ Iуэ-
хугъуэ 42-рэ зэрырагъэкIуэкIар. 
Абыхэм япкъ иткIэ, зэгурыIуэны-
гъэу 24-рэ зрагъэхъулIащ. ЩIы 
Iыхьэ бэджэнду зэратым теухуа-
уэ зэгурыIуэныгъитIым, къэрал 
мылъкум щыщ бэджэнду тыным 
епхауэ 7-м Iэ щIадзащ. 

Къэрал мылъкур гъэлэжьэ-
нымкIэ федеральнэ агентствэм 
и щIыналъэ управленэу КъБР-м 
щыIэм и унафэщIым и къуэдзэ 
Мэкъуауэ Аскэр къыхигъэщащ 
2023 гъэм щIы Iыхьэу 25-рэ 
бэджэнду зэратым теухуа зэ-
гурыIуэныгъэхэм (къуэдыхэри 
хэту федеральнэ бюджетым сом 
мелуан 39-рэ мин 497-рэ къыхуи-
хьу) IуэхущIапIэр зэрелэжьар . 
«2023 гъэм къатхьэкъуа мылъкуу 
232-рэ зэращэм теухуа тхыгъэу 
43-рэ хэIущIыIу тщIащ, ахэр 
гъэзэщIэным къыпэкIуащ зы ме-
лардрэ мелуан 251-м щIигъу», - 
дыщIигъуащ къэпсэлъам.

КъаIэта Iуэхур къызэрызэра-
гъэпэщым къызэхуэсахэр щигъэ-
гъуэзащ Аруан районым мылъку, 
щIы IуэхухэмкIэ, мэкъумэш Iэна-
тIэмрэ щIыуэпсыр къэ-
гъэсэбэпынымкIэ и къудамэм и 
унафэщI Бекъшокъуэ Идар. 

ЗэIущIэм щыжаIахэр къэлъы-
тауэ, щIыналъэ унафэщIхэмрэ 
щIыпIэ унафэр зезыхьэ Iэна-
тIэхэмрэ гу зылъатапхъэхэр ягъэ-
белджылащ. 

БАГЪЭТЫР  Луизэ.

ЦIыху мин 74-м щIигъум дэIэпыкъуныгъэр яIэрыхьащ
Унагъуэм сабий къыхэхъуа нэужь, мазэ 

къэс зэрызыщIагъакъуэ ахъшэр зэратым 
теухуауэ къэпсэлъащ УФ-м Пенсэмрэ 
 социальнэ страхованэмкIэ и фондым и 
къудамэу КъБР-м щыIэм и унафэщIым и 
къуэдзэ Дыкъынэ Заремэ. Абы зэры-
жиIамкIэ, зи гугъу ящI Iуэхум теухуауэ 
IуэхущIапIэм нэгъабэ зэрызыхуагъазэ 
тхы гъэу мини 198-м нэблагъэ къы-
Iэрыхьащ: мини 165-м щIигъур щрагъэт-
хащ Къэрал, муниципальнэ Iуэхутхьэб-
зэхэр щыхуащIэ порталым, 17 593-р - 
 КъБР-м Къалэн куэд щагъэзащIэ и центр-
хэм. Езы фондым зыхуэзыгъэзар цIыху 
мин 15-м щIегъу. IуэхущIапIэм и IэщIа-
гъэлIхэр махуипщI пIалъэм къриубыдэу 
зыкъызэрыхуагъэзам и процент 98-м 
хэплъэфащ.

Зи дэфтэрым хэплъахэр цIыху 89 692-рэ 
мэхъу. Абыхэм ящыщу мин 74-рэ 580-м 
дэIэпыкъуныгъэр иратыну арэзы техъуащ, 
мин 15-м я лъэIур щхьэусыгъуэ зэхуэ мы-
дэхэмкIэ хуащIакъым.  

- Зи дэфтэрхэр пхымыкIахэм я щыщIэ-
ныгъэхэр ягъэзэкIуэжурэ щIэрыщIэу сыт 
хуэдизри зыкъытхуагъазэ мэхъу. Аращ 
къызыхэкIар 2023 гъэм зыкъызэрыт-
хуагъэза тхыгъэхэм я бжыгъэр щIэкуэдар, 
- къыхигъэщащ Дыкъынэм.

Къэрал дэIэпыкъуныгъэр зрамытхэм 
щхьэусыгъуэ нэхъыщхьэ хуэхъур уна гъуэм 
ику ит и хэхъуэр щIыналъэм ущыпсэун 
 папщIэ нэхъ мащIэ дыдэу узыхуейм нэхъ-
рэ нэхъыбэу зэрыщытырщ, къохъу дэф-

тэрхэр иримыкъуу е и пIалъэм фIэкIауэ 
щат, IэнатIэ зэрыIутыр къыщамыгъэлъа-
гъуэ, банкхэм хэлъ я хэхъуэр  щаущэху.

Сабий къызыхэхъуахэм зэрызыщIагъа-
къуэр иратыным 2023 гъэм текIуэдащ сом 
мелард 20-м щIигъу. 2024 гъэм и япэ ма-
зитIым фондыр хэплъэну хунэсащ зы-
къызэрыхуагъэза тхыгъэ мин 48-рэ 119-м. 
АхъшэмкIэ зыщIагъэкъуэну хуатхащ са-
бий мин 45-рэ 755-мрэ цIыхубз уэндэгъу 
1307-мрэ. 

КъБР-м и Правительствэм 2023 гъэм 
фокIадэм и 18-м къыдигъэкIа унафэм 
ипкъ иткIэ, 2024 гъэм урипсэун папщIэ 
 нэхъ мащIэу узыхуей ахъшэр сом 16 535-
рэ хъууэ (сабийхэм ейр - сом 17 440-рэ)  
республикэм щагъэбелджылащ. Аращ 
къэ рал дэIэпыкъуныгъэр нэхъыбэ щIыныр 
къы зыхэкIари.

Къэралыр зыдэIэпыкъу унагъуэхэм 
ящыщу Къэбэрдей-Балъкъэрым зи щхьэ 
хуэлэжьэжу зыщезыгъэтхахэр - цIыху 122 
137-рэ, IэнатIэ Iутыр - цIыху  118 267-рэ, 
хьэрычэтыщIэхэр цIыху 11 284-рэ мэхъу. 

Сабий зыпI унагъуэхэм мазэ къэс 
зэрызыщIагъакъуэ ахъшэр и чэзум ятын 
папщIэ ирагъэкIуэкI лэжьыгъэм теухуауэ 
зэIущIэм къыщыпсэлъащ КъБР-м Лэжьы-
гъэмрэ социальнэ дэIэпыкъуныгъэмкIэ и 
министерствэм социальнэ ахъшэхэр ты-
нымкIэ и департаментым и унафэщI Кса-
наев Мухътар. 

Абы зэрыжиIамкIэ, 2024 гъэм къэрал 
дэIэпыкъуныгъэмкIэ цIыхухэр къызэра-

гъэпэщыным сом мелард 28-рэ мелуан 
946,9-рэ трагъэкIуэдэнущ. Абы щыщу рес-
публикэ ахъшэу фондым и бюджетым 
иритынур сом зы мелардрэ мелуан 447,3-
рэ мэхъу.  

Къэжэр Хъусен жиIащ дэIэпыкъуны-
гъэр къыщIрамытым и щхьэусыгъуэр зэ-
хагъэкIыну хуейуэ КъБР-м и Парламен-
тым зыхуэзыгъазэхэр зэрыщыIэр. Депута-
тыр щIэупщIащ а Iуэхухэм цIыхухэр зэры-
щагъэгъуазэ щIыкIэм.

Дыкъынэ Заремэ жиIащ илъэси 8-м 
къыщыщIэдзауэ 17-м нэс зи ныбжь сабий-
хэр зиIэ унагъуэ хуэмыщIахэм 2022 гъэм 
зыщIагъэкъуэн щыщIадза къудейм зэ-
рылажьэ программэр и кIэм нэсу зэха-
гъэувауэ зэрыщымытар икIи зыхуэзы-
гъазэхэм жэуап зэрыхуагъэхьыжым и 
бжыгъэр мащIэу къызэрыщIэкIар. 2023 
гъэм щегъэжьауэ IэщIагъэлIхэм Iэмал яIэ 
хъуащ Iуэхум теухуауэ къащта унафэр 
зыхуэдэр программэм щрагъэувэжкIэ 
щхьэусыгъуэри къагъэлъэгъуэну. Апхуэ-
дэуи къохъу къратыжа жэуапым езы 
цIыхум гу щылъимытэ.  

Жанатаев Сэлим жиIащ УФ-м Пен-
сэмрэ социальнэ страхованэмкIэ и фон-
дым и къудамэу КъБР-м щыIэр зэрызэгуа-
гъэхьэжрэ и лэжьыгъэм арэзы укъы-
зэрищIыр. 

ЗэIущIэм щыжаIахэр къэлъытауэ, зэлэ-
жьыпхъэхэр ягъэбелджылащ.

КъБР-м и Парламентым и 
пресс-IуэхущIапIэ.

Сабии 170-рэ кърагъэблэгъащ

Гъуэгум  лъыхъуэркъым - щIоупщIэ.

Лъэпкъ Iущыгъэ:

Зыгъэхьэзырар ЩХЬЭЩЭМЫЩI Изэщ.

Гъатхэпэм  и 30, щэбэт

1934 гъэм къалъхуащ Олимп джэгухэм 
бэнэкIэ хуитымкIэ я чемпион Аталай (На-
гъуэ) Мэхьмуд.

1941 гъэм къалъхуащ уэрэджыIакIуэ, 
КъБР-м щIыхь зиIэ и артист Дэбагъуэ 
Хьэсэн.

1946 гъэм къалъхуащ тхакIуэ, публи-
цист, жылагъуэ лэжьакIуэ цIэрыIуэ, 
 ЩIДАА-м и академик, УФ-м щэнхабзэмкIэ 
щIыхь зиIэ и лэжьакIуэ, КъБР-м, АР-м, 
КъШР-м щIыхь зиIэ я журналист, «Адыгэ 
псалъэ» газетым и редактор нэхъыщхьэу 
илъэс куэдкIэ щыта, Къэбэрдей Адыгэ 
Хасэм и тхьэмадэ ХьэфIыцIэ Мухьэмэд.

1956 гъэм къалъхуащ КъБР-м и Къэрал 
Музыкэ театрым и уэрэджыIакIуэ, УФ-м 
щIыхь зиIэ и артист Хъупсырджэн Албэч.

1958 гъэм къалъхуащ КъБР-м и къэрал, 
жылагъуэ лэжьакIуэ Бажэ Дотий.

1961 гъэм къалъхуащ «Адыгэ псалъэ» 
газетым и унафэщI-редактор, КъБР-м 
щIыхь зиIэ и журналист ЖьэкIэмыхъу 
Маринэ.

1973 гъэм къалъхуащ жылагъуэ лэ-
жьакIуэ, спортым и мастер, УФ-м щIыхь 
зиIэ и тренер Къардэн Хьэсэн.

Дунейм и щытыкIэнур
«pogoda.yandex.ru» сайтым зэритымкIэ, 

республикэм уфауэ щыщытынущ. Хуабэр 
махуэм градус 11 - 15, жэщым градуси 3 
щыхъунущ.

Гъатхэпэм и 31, тхьэмахуэ

1944 гъэм къалъхуащ кинорежиссёр, ак-
тёр, УФ-м и Кинематографистхэм я зэ-
гухьэныгъэм хэт Гуэбэшы Амурбэч.

1945 гъэм къалъхуащ биологие щIэны-
гъэхэмкIэ доктор, КъБКъМУ-м и профес-
сор Пыл Iэуес.

1969 гъэм къалъхуащ къэрал, жылагъуэ 
лэжьакIуэ, хьэрычэтыщIэ, псапащIэ 
 Къуэжьокъуэ Артур.

Дунейм и щытыкIэнур
«pogoda.yandex.ru» сайтым зэритымкIэ, 

республикэм уфауэ щыщытынущ. Хуабэр 
махуэм градус 12 - 16, жэщым  градуси 5 
щыхъунущ.

Мэлыжьыхьым и 1, блыщхьэ

Къуалэбзухэм я дунейпсо махуэщ
Ауанымрэ дыхьэшхымрэ я махуэщ
1930 гъэм къалъхуащ уэрэджыIакIуэ, 

АР-м и цIыхубэ артисткэ Щауэжь Розэ.
1937 гъэм къалъхуащ Социалист Лэжьы-

гъэм и ЛIыхъужь, РСФСР-м щIыхь зиIэ и 
механизатор Дадэ ХьэмытIэ.

1943 гъэм къалъхуащ КъШР-м и цIыхубэ 
дохутыр Тэмазэ Анатолэ.

1950 гъэм къалъхуащ ЩоджэнцIыкIу 
Алий и цIэр зезыхьэ Къэбэрдей къэрал 
драмэ театрым и актрисэ, АР-мрэ КъБР-
мрэ щIыхь зиIэ я артисткэ КIуэкIуэ Елиза-
ветэ.

Дунейм и щытыкIэнур
«pogoda.yandex.ru» сайтым зэритымкIэ, 

республикэм уэфIу щыщытынущ. Хуабэр 
махуэм градуси 10 - 14, жэщым градуси 6 
щыхъунущ.

Къэбэрдей-Балъкъэрым и 
Правительствэм и УнафэщIым 
и япэ къуэдзэ Къуныжь МуIэед 
иригъэкIуэкIа зэIущIэм щыте-
псэлъыхьащ республикэм Эко-
номикэ зыужьыныгъэмкIэ и 
министерствэм 2023 гъэм ири-
гъэкIуэкIа лэжьыгъэм къри-
кIуа хэмрэ дызэрыт илъэсым 
зыхуагъэувыжа къалэнхэр зы-
хуэдэмрэ. 

ЩIЫЗЭХУЭСА Iуэхум теухуа  -   
уэ зэхыхьэм къыщыпсэлъащ 
 КъБР-м экономикэ зыужьыны-
гъэмкIэ и министр Рахаев Борис, 
абы и къуэдзэхэу Белецкая Оль-
гэ рэ Бэждыгъу Темыркъанрэ, 
республикэм маркетингымрэ 
щIы налъэщIыб зэпыщIэныгъэ-
хэмкIэ, апхуэдэуи къэрал Iуэху-
тхьэбзэхэмрэ IэнатIэхэм я лэжьы-
гъэр зегъэкIуэнымкIэ департа-
ментхэм я унафэщIхэу Богацкая 
Севильрэ Життеевэ Маринэрэ, 
нэгъуэщIхэри.

Япэу псалъэ зратар КъБР-м 
экономикэ зыужьыныгъэмкIэ и 
министр Рахаев Борисщ.

- КъБР-м и Iэтащхьэ КIуэкIуэ 
Казбек, 2023 гъэм кърикIуахэм я 
гугъу щищIым, жиIащ республи-
кэм и экономикэм и IэнатIэ псом-
кIи ехъулIэныгъэфIхэр дызэ ри-
Iэр. А псалъэхэм лъабжьэ зэраIэр 
бжыгъэхэмкIэ мыбдежми къы-
щысхуэгъэлъэгъуэнущ, - къыхи-
гъэщащ Рахаевым. - 2022 гъэм 
республикэм ерыскъыхэкIрэ 
хьэпшыпу щагъэхьэзырам, псо-
ри зэхэту, сом мелард 54,6-рэ и 
уасэщ. Ипэ ита илъэсым елъыта-
уэ, ар проценти 103,8-кIэ нэ-
хъыбэщ. Мэкъумэш IэнатIэм 
къы щалэжьащ сом мелард 89,5-
рэ и уасэ. Ухуэныгъэм и IэнатIэм 
лэжьыгъэу щрагъэкIуэкIам сом 
мелард 38-рэ хуозэ, гъэ блэкIам 
псэупIэу ягъэхьэзырам, псори 
зэхэту, метр зэбгъузэнатIэ мин 
559,3-рэ къызэщIаубыдэ. Рес-
публикэм илъэс ещанэ хъуауэ 
хьэпшыпрэ ерыскъыхэкIыу ща-
щэм хэхъуэ зэпытщ. Нэгъабэ 
апхуэдэхэм я уасэр, псори зэхэту, 
сом мелард 283-м нэблэгъащ. 
Ипэ ита илъэсым еплъытмэ, ар 
проценти 109,4-кIэ нэхъыбэщ. 
ЦIыхухэм пщIэ зыщIат Iуэху-
тхьэбзэхэми хэхъуащ. Зи гугъу 
тщIы пIалъэм къриубыдэу сом 
мелард 54,8-кIэ нэхъыбэ хъуащ 
ар. Ипэ ита илъэсым еплъытмэ, 
ар проценти 114,1-кIэ нэхъыбэщ. 

IуэхущIапIэхэмрэ хьэры чэты-
щIэ щхьэхуэхэмрэ къабгъэдэкIыу 
2023 гъэм республикэм и эконо-
микэм сом мелард 68,33-м 
нызэрыхьэс халъхьащ. Ипэ ита 
илъэсым етлъытмэ, ар нэсащ 
проценти 108,5-м. Къыхэдгъэщ 
зэрыхъунумкIи, а бжыгъэр Кав-
каз Ищхъэрэ федеральнэ щIы-
налъэми, уеблэмэ Урысей Феде-
рацэ псоми къызэрыщекIуэкIым 
нэхърэ нэхъыбэщ.

- Языныкъуэ зэхуэмыхъуныгъэ-
хэм я гугъу дымыщIмэ, ику ит 
улахуэми процент 13,3-кIэ хэ-
хъуащ. НэгъуэщIу жытIэмэ, ар 
сом мин 40-м нэблэгъащ (техуэ 
налог хэри хэту). Къэбэрдей-
Балъкъэ рым и цIыхухэм гъэ 
блэкIам  къриубыдэу ипэжыпIэкIэ 
яIэры хьа хэхъуэм проценти 118-
кIэ щIигъуащ (псори зэхэту сом 
мелард 411-м ноблагъэ). Ар 
къэралым и адрей щIыналъэхэм 
щыпсэухэм къаIэрыхьэ хэхъуэм и 
зыужьыкIэ нэхъ ин дыдэщ.

Къэрал программэхэмрэ 
лъэпкъ проектхэмрэ зэрыщагъэ-
защIэр республикэм зэхъуэкIы-
ныгъэфIхэр къыхуэзышэщ, ис-
хэм я щыIэкIэ-псэукIэри ипэжы-
пIэ езыгъэфIакIуэщ. 2023 гъэм 
ди щIыналъэм нэгъуэщI щIы пIэ-
хэм къикIыу зыщызыгъэпсэхуа 
цIыхухэм я бжыгъэр мелуан  1,5-м 
щхьэдэхащ. Ипэ ита илъэсым 
елъытауэ, ар процент 26,3-кIэ нэ-
хъыбэщ. Апхуэдэ зыужьыкIэр, 
зэрыгурыIуэгъуэщи, республи-
кэм хэкIыпIэщIэхэр къыхузэзы-
гъэпэщщ, хьэрычэтымрэ цIыху 
къызэрыгуэкIхэмрэ хэхъуэщIэхэр 
къахуэзыхьщ, лэжьэкIэ-щыIэкIэу 
зэрахьэхэм зезыгъэужьщ.

- Социальнэ дэIэпыкъуныгъэм 
и IэнатIэми зэхъуэкIыныгъэфI -
хэр къызэрыщыхъуари нэрылъа-
гъущ. Республикэм щыпсэухэм я 
процент 30-м нэблагъэр - цIыху 
мин 265-м нызэрыхьэсым - 
къэралым, мащIэ-куэдми, сом 
бжыгъэ гуэркIэ закъыщIегъа-
къуэ. Апхуэдэ дэIэпыкъуныгъэм 
иужьрей илъэси 5-м къриубы -
дэу, бжыгъэхэм къызэрагъэлъа-

гъуэмкIэ, 35-кIэ хэхъуащ. Гъэ 
блэкIам кърикIуам тетщIыхьмэ, 
адэкIэ-мыдэкIэ къикIми, сом ме-
лард 35-м нэблэгъащ, - къыпи-
щащ и псалъэм Рахаев Борис.

КъБР-м и бюджетым, 2023 
гъэм къриубыдэу, псори зэхэту 
сом мелуан 63094,5-рэ халъхьащ 
(зыхуагъэувыжауэ щытам нэхърэ 
проценти 104,7-кIэ нэхъыбэщ).

Къэбэрдей-Балъкъэрым щып-
хагъэкI щIыналъэ проектхэм я 
бжыгъэр 2023 гъэм къриубыдэу 
45-м нэсащ. Абыхэм, псори 
зэхэту, сом мелуан 12 334,6-рэ 
тра гъэкIуэдакIэщ. Абы щыщу 
сом мелуани 9 969,1-р - феде-
раль нэм, сом мелуани 2 365,4-р 
республикэм я бюджетхэм къы-
хэкIащ.

ЩIыналъэ проектхэр зэрыщып-
хагъэкIым и фIыгъэкIэ, 2023 
гъэм ди республикэм къыщыу-
нэхуащ спортым и лIэужьыгъуи-
тху зэпеуэкIэм щыхуагъасэ Iуэху-
щIапIэщIэу зырэ сабийрэ ныб-
жьыщIэу 4539-рэ здекIуалIэ 
 хъуну курыт еджапIэщIэу хырэ. 
КъинэмыщIауэ, къызыхуэтыншэу 
зэрагъэпэщыжащ спортзал 13-р, 
автомобиль зекIуапIэу 77-р, узын-
шагъэр хъумэнымкIэ IуэхущIа-
пIэу 11-р. ЦIыху 250-рэ зыщIэхуэ-
ну щаухуэ онкологие диспан-
серыщIэм пыщIа лэжьыгъэхэми 
Налшык къалэ щыпащэ. Рес-
публикэм гъавэ щIапIэу иIам 
иджыри гектар 6358,86-рэ къы-
щIагъуащ. 

2024 гъэм ди республикэм 
лъэпкъ проектхэр адэкIи щыпхы-
гъэкIыным хуэгъэзауэ иджыри 
сом меларди 10-м щIигъу къы-
щIагъуну я мурадщ ар зи пщэ 
дэлъхэм.

- Къэбэрдей-Балъкъэрым Эко-
номикэ зыужьыныгъэмкIэ и ми-
нистерствэм и лэжьыгъэр иужь-
рей илъэсхэм арэзы дыкъэ-
зыщIщ, - къыхигъэщащ КъБР-м 
и Правительствэм и УнафэщIым 
и япэ къуэдзэ Къуныжь МуIэед, 
зэIущIэр щызэхуищIыжым. 

КЪУМАХУЭ  Аслъэн.

ЕхъулIэныгъэхэр - бжыгъэхэмкIэ

КъБР-м и Правительствэм и УнафэщI Мусуков Алий ири-
гъэкIуэкIащ проект щхьэхуэхэр къыщащта зэIущIэ. 

2024 гъэм хьэпшып къегъэшэным, Iуэхутхьэбзэ е лэжьыгъэ 
щхьэхуэхэр щIэным теухуа къэрал зэгурыIуэныгъэхэр щызэра-
ухылIэм деж уасэм щыщу ипэ иту иратынур гъэбелджылыным 
тепсэлъыхьащ КъБР-м экономикэ зыужьыныгъэмкIэ и министр 
Рахаев Борис. Iуэхутхьэбзэм и лIэужьыгъуэм елъытауэ ар процент 
30-м щегъэжьауэ 90-м нэблэгъэнущ. Министрым зэIущIэм щи-
гъэбелджылащ КъБР-м и муниципалитетхэр республикэм и эконо-
микэ зэпыщIэныгъэхэм зэрыхэтым теухуауэ Правительствэм 
 игъэхьэзыра проектри. 

«Къэбэрдей-Балъкъэр Республикэм и цIыхухэр псэупIэкIэ 
къызэгъэпэщынымрэ коммунальнэ Iуэхутхьэбзэхэр яхуэщIэным-
кIэ» республикэм и къэрал программэм зэхъуэкIыныгъэхэр зэры-
халъхьэнум тепсэлъыхьащ КъБР-м ухуэныгъэмрэ псэупIэ-комму-
нальнэ хозяйствэмкIэ и министр Бэрбэч Алим. Проектыр 
ягъэхьэзыращ республикэм щыIэ унэ кхъахэхэм цIыхухэр къыщIэ-
гъэIэпхъукIыным теухуауэ 2022 - 2025 гъэхэм тещIыхьауэ къащтауэ 
щыта программэм къыщыгъэлъэгъуа Iэмалхэм зэхъуэкIыны-
гъэхэр зэриIэм къыхэкIыу. 

«Верхнебаксанская ГЭС» ухуэныгъэм хухахыну щIыпIэмрэ абы и 
дэфтэрхэр гъэхьэзырынымрэ епха проектыр къыщащтащ зэIу-
щIэм. 

КъБР-м транспортымрэ гъуэгу хозяйствэмкIэ и министрым и 
 къуэдзэ Ульбашев Ислъам КъБР-м и автомобиль гъуэгухэм я бжы-
гъэм зэрызихъуэжынум теухуа проектыр къигъэнэIуащ. Налшык - 
Май автомобиль гъуэгумрэ К-217 «Кавказ» федеральнэ гъуэгум 
пыхьэ гъуэгуу Къэбэрдей уэрамым щыIэмрэ зэхагъэхьэжынущ. 
Къэпсэлъам игъэбелджылащ цIыхубэ автомобиль, электрическэ, 
гъущI гъуэгу транспортхэмкIэ Iуэхутхьэбзэ жылагъуэм яхуэщIэным 
теухуауэ щыIэ хабзэм зэхъуэкIыныгъэу халъхьэм и проектыр. 
 КъБР-м и Правительствэр хуит хъунущ республикэм и цIыху 
щхьэхуэхэм гъущI гъуэгу транспорт IуэхутхьэбзэхэмкIэ худэчых 
яритыну. Апхуэдэ Iэмал кърат КъБР-м и Правительствэмрэ 
«Российские железные дороги» акционер зэгухьэныгъэмрэ, ап-
хуэдэуи  КъБР-м и Правительствэмрэ «Северо-Кавказская приго-
родная пассажирская компания» IуэхущIапIэмрэ зэрызэдэлэжьэ-
нумкIэ зэраухылIауэ щыта зэгурыIуэныгъэхэм. 

«КъБР-м и унафэ щхьэхуэхэм къару ямыIэжу къэлъытэнымкIэ» 
Правительствэм и проектым тепсэлъыхьащ КъБР-м бжыгъэр зи 
лъабжьэ зыужьыныгъэмкIэ и министр Бозий Аскэр. ЗэхъуэкIыны-
гъэхэр ехьэлIащ программэ щхьэхуэхэр зэхэгъэувэным теухуауэ 
щыIэ грантхэр зэратыну щIыкIэм. 

Министрыр тепсэлъыхьащ экономикэм, псэукIэм, республикэм 
къэрал къалэнхэр зэрыщызэфIах щIыкIэм бжыгъэ технологиехэм 
я Iэмалхэм хуэзыгъэкIуэну гуп къызэрызэрагъэпэщынуми. 

КъБР-м егъэджэныгъэмрэ щIэныгъэмкIэ и министрым и къуэ-
дзэ Мокаев Ачемиз зэIущIэм щытепсэлъыхьащ сабий садхэм зе-
гъэужьынымкIэ щIыналъэ проектым. Абы къыщыгъэлъэгъуащ 
2024 гъэм щегъэжьауэ 2030 гъэ пщIондэ сабий сад 203-рэ зыхуей 
 хуагъэзэну. КъызэрабжамкIэ, а Iуэхухэм текIуэдэнущ сом мелард 
11-рэ мелуан 350-рэ мин 631-рэ. 

Урысей Федерацэм и Лъэпкъ гвардием и зауэлIхэм я махуэм 
ирихьэлIэу, унагъуэ 79-м мылъкукIэ зыщIагъэкъуэнущ. Ахэр дзэ 
Iуэху хэхам хэкIуэда зауэлIхэм я унагъуэхэрщ. Абы теухуауэ КъБР-м 
и Правительствэм и проектыр игъэбелджылащ КъБР-м лэжьы-
гъэмрэ цIыхухэм псэуныгъэкIэ защIэгъэкъуэнымкIэ и министр 
Асанов Алим. 

ГУГЪУЭТ  Заремэ. 

ЗэхъуэкIыныгъэу щыIэнухэр

Дунейпсо Адыгэ Хасэр, Къэбэрдей Адыгэ Хасэр, «Адыгэ псалъэ» газетыр 
яхуогузавэ КъБР-м щэнхабзэмкIэ щIыхь зиIэ и лэжьакIуэ, Тыркум щыщ уэрэдус, 
уэрэджыIакIуэ Къущхьэ Догъэн Алэдин и къуэм абы и анэ Тамбий Нурие (Нунэ) 
дунейм зэрехыжам къыхэкIыу.

къытехьауэ щытащ «Адыгэ псалъэр» 
къызытехъукIыжа «Къэрэхьэлъкъ» га-
зетым и япэ къыдэкIыгъуэр. Тхыбзэ 
имыIэу илъэс мин бжыгъэкIэ къэгъуэ-
гурыкIуа лъэпкъым дежкIэ ехъулIэны-
гъэшхуэт икIи уи гур хэзыгъахъуэ Iуэ-
хугъуэт ар. Апхуэдиз гугъуехьым лъэ 
быдэкIэ къикIа, и бзэмрэ хабзэмрэ 
 гуфIакIэм дэлъу мафIэ жьэражьэм 
къыхэзыха адыгэ лъэпкъым, шэч хэ-
мылъу, и гъуазэ хъуащ газетыр. 

А зэманым нобэ хуэдэу тынштэкъым 
газет зэхэбгъэувэну, бгъэхьэзырыну, 
къыдэбгъэкIыну. Ауэ газетыр хъыбар-
егъащIэ къудейтэкъым, абыкIэ цIы ху-
бэм еджэкIэ зрагъащIэрт. Зэрыжа Iэ-
жымкIэ, цIыхухэр гуп-гупу зэхэсу                            
газетым къеджэрт, зэджам тепсэ лъы-
хьы жырт.  ЩIэныгъалъэт «Къэрэхьэлъ-
къыр». 

Газетым и цIэр тхуэнейрэ ихъуэжащ. 
Абы щхьэусыгъуэ хуэхъуар къэрал 
ухуэкIэм къыщыхъуа зэхъуэкIыны-
гъэхэрщ. 

1925 гъэм «Къэрэхьэлъкъыр» 
бзиплI  кIэ къыдэкI хъуащ: абы итт 
адыгэбзэкIэ, урысыбзэкIэ, балъ-
къэрыбзэкIэ, журтыбзэкIэ тхыгъэхэр. 
1931 гъэм газетым «Ленин гъуэгу» 
фIащащ, 1937 гъэм «Социалистиче-
скэ Къэбэрдей-Балъкъэр» хъуащ. 
1944 гъэм балъкъэрхэр респуб ликэм 
ираша нэужь, нэхъапэм зэ рихьа цIэр 
къезэгъыжыртэкъыми, «Къэбэрдей 
пэж» фIащащ. Балъкъэрхэм хэ-            
кум къагъэзэжа нэужь, 1957 гъэм ар-
гуэру «Ленин гъуэгу» хъужащ. Совет 
лъэхъэнэр щиуха 1991 гъэм къыщы-
щIэдзауэ «Адыгэ псалъэ» цIэр 
зэрехьэ. Шэч зыхэмылъырщи, да-
пщэрэ и цIэр ихъуэжын хуей  хъуами, 
газетыр зэи текIакъым и къалэн нэ-
хъыщхьэм - лъэпкъым хуэлэжьэным, 
абы и Iуэхухэр дэгъэкIыным. 

А зэманым къриубыдэу цIыхухэм яIэ-
рыхьащ адыгэ газетым и къыдэкIы -            
гъуэ мин бжыгъэхэр.

Адыгэбзэм ирилажьэ псоми ди зэ-
хуэдэ гуфIэгъуэу къэтлъытэ а махуэм 
ирихьэлIэу япэ хъуэхъур зылъысхэм 

Лъэпкъыр псэуху щреIэ!

ящыщщ ХьэфIыцIэ Мухьэмэд. Илъэс 
24-кIэ «Адыгэ псалъэм» хуэлэжьарэ, 
дэфтэр мин бжыгъэхэр къыхуэзытIэ-
щIыжа, нобэ тцIыху газетыр и жыпхъэм 
изыгъэува Тхьэмадэм. 

ХьэфIыцIэ Мусэбий и къуэ Мухьэмэд 
Бахъсэн щIыналъэм хыхьэ Зеикъуэ 
(ХьэтIохъущыкъуей Ипщэ) къуажэм 
1946 гъэм гъатхэпэм и 30-м къыщалъ-

хуащ, абы къиухащ КъБКъУ-м и ады гэ-
бзэ-урысыбзэ къудамэр. Урысей Феде-
рацэм и ТхакIуэхэм, Журналистхэм я  
зэгухьэныгъэхэм хэтщ. Къэбэрдей- 
Балъкъэр Республикэм и Совет Нэ-
хъыщхьэм и цIыхубэ депутату (1990 - 
1993 гъгъ.), Дунейпсо Адыгэ Хасэм и 
япэ вице-президенту (2009 - 2012)                   
щытащ. ЩIэныгъэхэмкIэ Дунейпсо 
Адыгэ Академием и вице-президентщ, 
«Адыгэ щIэнгъуазэ» институтым и 
 уна фэщIщ, Къэбэрдей Адыгэ Хасэм 
2000 гъэ лъандэрэ и тхьэмадэщ. Кав-
казыр зыдж дунейпсо зэгухьэныгъэм 
(США, Чикагэ) хэтщ. ХьэфIыцIэ Му-
хьэмэд Урысей Федерацэм щэнхаб-
зэмкIэ щIыхь зиIэ и лэжьакIуэщ, Къэ-
бэрдей-Балъкъэрым, Адыгейм, Къэрэ-
шей-Шэрджэсым щIыхь зиIэ я журна-
листщ. «ПщIэрэ ЩIыхьрэ» абхъаз ор-
деныр, «Адыгейм и щIыхь» медалыр, 
Дунейпсо шэрджэс фондым и «ФIы-
щIэ» саугъэтыр къыхуа гъэфэщащ.            
Хьэ фIы цIэр ЩIДАА-м, Петровскэ Ака-
демием, ТворчествэмкIэ дунейпсо ака-
демием хэтщ, Урыс географие 
 обществэм 2015 гъэм хагъэхьащ. ЦIы-
хубэ дипломатщ, США-м и Оклахомэ 
штатым хыхьэ Стиллуотер  къалэм, 
 щалъхуа Зеикъуэ къуажэм пщIэ зиIэ я 
цIыхущ. 

«Псыпэхэш», «Лъэпкъыр зэпызыщIэ 
лъэмыж», «ЛъэпкъылI» цIэ лъагэхэр 
зыхужаIэ ХьэфIыцIэ Мухьэмэд цIы-
хушхуэщ. Ар зылъэмыIэса, и гупсысэ 
зыхимылъхьа, зыгуэркIэ зызыщIимы-
гъэкъуа зы Iуэхушхуи кърихьэжьэр-
къым адыгэм. ХьэфIыцIэм кIэлъызэ-

рахьэ пщIэмрэ щIыхьымрэ къызэри-
лэжьари, дуней псом цIэрыIуэ щы-
зыщIари къызыхэкIа лъэпкъым хуиIэ 
лъагъуныгъэмрэ къы зэрымыкIуэу хэ-
купсэу зэрыщытымрэщ. 

КъулыкъукIэ и пщэ къыдэхуэ къа-         
лэн гугъу дыдэхэм я закъуэкъым Му-
хьэмэд зэфIигъэкIар. Жылагъуэ, 
лъэпкъ Iуэхухэми гурэ псэкIэ етауэ но-
би бгъэдэтщ. Адыгэ щыпсэу хэкухэм 
абы и лъэ зытемыува зы щIыналъи къэ-
гъуэтыгъуейщ. А псори, газет зехьэнри, 
жылагъуэ Iуэхухэри екIуу зыхузэфIэкIа 
тхьэмадэр къэгъуэгурыкIуащ цIыху        
гуапэу, лъэпкъыр  игъэгушхуэу, уна-
фэщI щыпкъэу. 

Псом нэхъыщхьэжращи, ХьэфIыцIэр 
«Адыгэ псалъэм» и редактор нэ-
хъыщхьэ хъуа нэужьщ газетым и гу-   
пэр хэхэс адыгэхэм дежкIэ щигъэзар. 
Совет лъэхъэнэм апхуэдэ щыIэхха-
къым, щыIэнкIи Iэмал иIэтэкъым. Ауэ, 
Мухьэмэд и фIыгъэкIэ газетым къы-
техуэу щIидзащ дунеижьым текъухьа   
ди лъэпкъэгъухэм я псэукIэмрэ гуп-
сысэхэмрэ теухуа тхыгъэхэр. Мис абы 
щыгъуэщ «Адыгэ псалъэр» адыгэ псом 
и псалъэ щыхъуари. Алъандэрэ къы-
дэкIыгъуэм къигъэнахуэу щыта поли-
тикэ, жылагъуэ, экономикэ Iуэхугъуэ-
хэм къищынэмыщIа, щIэджыкIакIуэхэм 
къацIыхуащ курыт, уеблэмэ ищхьэ 
еджапIэхэм къыщIамых тхыдэрэ хъы-
бархэмрэ. 

Шэч хэлъкъым ХьэфIыцIэ Мухьэмэд  
и фIыгъэкIэ «Адыгэ псалъэр» адыгэу 
дуней псом тетыр щызэрыгъуэтыж           
тIыгу зэрыхъуам, лъэпкъым зиIэ ты-
жынымкIэ, зищIэжынымкIэ, и нэр 
 къэп лъэжынымкIэ нобэ къыщалъхуа 
махуэр зыгъэлъапIэ ди тхьэмадэ 
щыпкъэм хузэфIэкI къимыгъанэу зэры-
хуэлэжьам. 

Iуэхугъуэ дахитI зэтехуащи, мы тхы-
гъэмкIэ дыхуейт ХьэфIыцIэ Мухьэ -      
мэд хъуэхъукIэ зыхуэдгъэзэну. И узын-
шагъэр быдэу, и гур щызу, и псалъэм 
пщIэ иIэу, зыгъэгуфIэнрэ и гур хэзы-
гъэхъуэнрэ и куэду псэуну. Жьыщхьэ 
махуэ ухъу!

АдэкIэ псалъэ езым идот:

- ЯПЭ итхэр, IуэхущIэ къезыхьэжьэхэр сыт щыгъуи 
нэхъ гугъу ехь хабзэщ.  Мыбдежми, шэч хэмылъу, 
апхуэдэущ зэрыщытар - «Къэрэхьэлъкъ» газетыр 
къыдэгъэкIын щыщIадзам зыхуеину Iэмэпсымэхэри 
ирикъуу яIэтэкъым, зи щIэныгъэкIэ IуэхущIэм пэ-
лъэщын цIы хухэри ди щIыналъэм истэкъым. Арами, 
газетым и япэ редактору щыта  Хъуран Батий Лэкъу-
мэн и къуэм къы къуэувэн гуп зэригъэпэщри, а лэ-
жьыгъэ мытыншыр иригъэжьат. Пэжщ, зи гугъу тщIы 
зэманым мазэм тIэут къазэрыхудэгъэкIыр, ауэ ари 
лэжьыгъэшхуэ дыдэт. «Адыгэ псалъэр» газет къу-
дейтэкъым а лъэхъэнэм, атIэ гъащIэщIэм хуэунэтIа 
гупсысэхэр цIыхубэм яхуэзыхьт. 

Къалэн куэд и пщэ къыдэхуащ а лъэхъэнэм лъэпкъ 
газетым икIи лэжьыгъэшхуи зэфIигъэкIащ, ауэ нэ-
хъыщхьэ дыдэр - адыгэ щIэныгъэншэхэм егъэджа-
кIуэ нэс ар зэрыхуэхъуарщ, гъащIэщIэм зэрыхишарщ. 
Адыгэ газетым  и фIыгъэкIэ еджэфу, тхэфу куэдым 
зрагъэсащ, анэдэлъхубзэм и IэфIыр псэкIэ зыха-
щIащ.

Хэку зауэшхуэм щыгъуэ «Социалистическэ Къэбэр-
дей-Балъкъэр» цIэр зезыхьэу щыта ди газетым и деж-
кIи гъэунэхупIэт зэман хьэлъэр. Архивым щIэлъ тхы-
гъэхэм, газетым и лэжьакIуэу щыта ХьэхъупащIэ 
Хьэжбэчыр, абы щылэжьа Куэт Цоцэ, КIуэкIуэ Къэрэ-
жан, Елмэс Iэбу сымэ я гукъэкIыжхэм къыхощыж 
 редакцэр абы щыгъуэ зэрылэжьа щIыкIэр. Iэмалу 
яIэрати, республикэм, къэралым щыIэ щы тыкIэм 
цIыхухэр щыгъуазэ зэращI,  мыгужьеину, бийм лъэгу-
щIэтын зы хуамыщIыну къызэрыхураджэ напэ кIуэцI 
цIыкIухэр ягъэхьэзырурэ зэбграхырт. Газетым щыщ 
лэжьакIуэ куэд фронтым кIуати, абыхэм я къалэнхэ-     
ри къэнахэм зытрагуэшат. Лэжьыгъэр нэхъри гугъу 
щыхъуар бийр ди щIы налъэм къэса нэужьщ. «КIэ-
дыкъуа къуэжьхэм лагъымхэр кърадзых щхьэ кIи 
 къэд мы гъанэу, дылэжьэн хуейуэ къытхуихуащ, жэщ-
кIэрэ унэм дыщы мыкIуэжи куэдрэ къэхъуу», - 
жиIэжырт КIуэкIуэ Къэрэжан, псалъэм папщIэ. 

Лъэпкъ газетым и лэжьакIуэхэми яхузэфIэкI 
 халъхьащ ТекIуэныгъэм и махуэр къэгъэблэгъэным, 
зауэм хэ кIуэдахэри мащIэкъым. Абыхэм ящыщщ 
Абыдэ Залымхъан, Алэкъей Хьэталий, Бжьэдыгъу 
Шэмсэдин, Джэрыджэ Анатолэ, Егъэн Хьэту, Къущ-
хьэ БетIал, КъардэнгъущI Хъалид, Хужьокъуэ Амыр-
хъан, Шыд Ибрэхьим, Шыгъушэ Пщыкъан, Щоджэн-
цIыкIу Алий сымэ. Мыбдежым я цIэ къыщисIуэну 
сыхуейщ мафIэлыгъейм  къы хэкIыжыну зи насып       
кърихьэкIахэми. Ахэр лIыгъэ къагъэлъагъуэу зэуа, да-
мыгъэ лъапIэхэр я бгъэм къыхэ лыдыкIыу къэзыгъэ-
зэжа журналистхэу Агузар Мурадин, Батыр Сэхьид, 
Гу-мэ Джатэгъэжь, Гъубж Мухьэдин, Дал I эуес, Дол 
Батырбий, Елмэс Iэбу, Жамбэч Хъусен, Жэмбей 
Мухьэмэд, Иуаз Iэбубэчыр, КIэщт Iэниуар, КIумыхъу 
Iэмырбэч, Къумахуэ Башир, Къэрмо къуэ Рэмэзан, 
ЛIыбекъуэ Хьэбас, Махуэ Iэлисэхь, Сэхъу Къэрэщей, 
Сэбаншы Мэстафэ, Хьэжу Ахьмэд, сурэттехыу щыта 
Колесников Иван сымэщ.

Зауэ нэужь зэманми газетым лэжьыгъэшхуэ ири-
гъэкIуэкIащ цIыхубэр къапэщыт къалэнышхуэхэм 
хузэщIэгъэу Iуэным, мафIае илъэсхэм зи гур ириу-

дахэм зыкъащIэжу псэукIэщIэм зытраухуэжыным 
хуэунэтIауэ. А лэжьыгъэр яунэтIу зэман зэхуэмыдэ-
хэм редактор нэхъыщхьэу щытащ Хъуран Батий, Би-
токъу Мыхьэмэтмырзэ, Срыхъу Хьэгуцырэ, Щомахуэ 
Амырхъан, Фэнзий Исмел, Дал Iэуес, Ерыжокъуэ 
Хьэзрэталий, Махуэ Анатолэ, Хьэжу Ахьмэд, Сэхъу 
Къэрэщей, Дол Батырбий, ЛIыбе къуэ Хьэбас, ТIажь 
Пётр, Мэзыхьэ Борис сымэ. Абыхэм я фIыщIэшхуэ 
хэлъщ адыгэ газетыр и къалэнхэм ехъулIэу къы-
зэрекIуэкIам. 

Адыгэхэр къэрал щэ ныкъуэм щIы гъум щыхэхэсщи, 
Iэмал зэрыдгъуэткIэ, абыхэм я псэукIэми щIэджы кIа-
кIуэхэр щыгъуазэ тщIыуэ дыкъэгъуэгурыкIуащ. Абы и 
лъэныкъуэкIэ газетым и ехъулIэныгъэхэм я  гугъу 
пщIымэ, корреспондентхэр хамэ къэралхэм 
 ягъа кIуэурэ  щыпсэу ди лъэпкъэ гъухэм я Iуэху зытет-
хэм тотхыхь. Лъэп къыр зэпыщIэжыным, зэрыгъэцIы-
хужыным хуэунэтIауэ газетым куэд зэрыхузэфIэ -       
кIым и щапхъэхэм ящыщу къэсхьынщи, хамэ къэрал 
щыпсэу зэунэкъуэщ куэд «Адыгэ псалъэм» и фIы-
гъэкIэ зэрыгъуэтыжауэ зэкIэлъокIуэ. 

Газетым мы зэманым къалэнышхуэ и пщэ къыдохуэ. 
Гулъытэ нэхъыбэ зыхуэ щIыпхъэу къэтлъытэхэм 
ящыщщ щIэб лэм я анэдэлъхубзэр ящIэу, щIэныгъэфI 
ябгъэдэлъу, гъэсэныгъэ дахэ яхэлъу къэгъэтэджыныр. 
Абы и лъэныкъуэкIэ щIэгъэкъуэнышхуэщ «Адыгэ пса-
лъэм» кърихьэжьауэ илъэс 24-рэ  хъуауэ республи-
кэм и курыт школхэм щрагъэкIуэкI «Си бзэ - си псэ, си 
дуней» зэпеуэр. 

КъимыдэкIэ, ди нэхъыжьхэм къад е кIуэкIыу щыта 
хабзэфIхэр, зэхущытыкIэ екIухэр унагъащIэхэм щап-
хъэ яхуэщIыныр, мыхъумыщIагъэхэм щIэблэр ящы-
хъумэныр, лъэпкъ щэнхабзэм, гъуазджэм я хъу-
гъуэфIыгъуэхэр зыгъэбагъуэхэр гъэлъэпIэныр - куэд 
 мэхъу газетым и нэIэ зытет Iуэхугъуэхэр. Ауэ щыхъукIэ, 
ар газет къудейкъым. Адыгэпсэм щыщ налъэщ!

 «Адыгэ псалъэм» сыщылэжьэху дытетащ Къэзано-
къуэ Жэбагъы и ущие псалъэхэм: «ФифI фымыгъэ-
пуд, фи  Iей фымыгъэпщкIу» жыхуиIэм. Си  къалэну 
къыс щыхъурт дэтхэнэ дифIри дгъэлъэпIэну, ди Iейри 
згъэпщкIуну сыхэтакъым. Пэжщ, утыку къиплъхьэ 
мыхъун ныкъусаныгъэ щыIэщ, ауэ лъэпкъым зэран 
къытхуэхъу псори сэтей къэщIыпхъэщ. Ар щIэтхъу-
мэмэ, ди щхьэ къэдгъэпцIэжу аращ. 

ИлъэсищэкIэ ущылажьэми, газетым и щэху псори 
къыпхуэщIэнукъым. Ар зы.

ЕтIуанэрауэ, «Адыгэ псалъэр» зды нэсын хуей лъа-
гапIэм нэсауэ, адэкIэ  ебгъэфIэкIуэж мыхъуну жы-
пIэныр щхьэгъэпцIэжщ. Абы тет тхыгъэ псомкIи сы-
щымыарэзаи къэхъуащ. Дэ ды зэрыхуейм, дызэ ры-
щIэхъуэпсым хуэдэу газетыр хъун щхьэкIэ, журна-
листхэм щхьэх ямыIэу лэжьэн хуейщ. Ауэ зы 
лъэны къуэкIи гъэщIэгъуэн хъуну къы щIэкIынкъым, ди 
лэжьакIуэ псоми зы хъэтI яIэмэ. 

ЩIэджыкIакIуэхэр къызэрыдахьэ хыным елIэлIэн 
 хуейщ зэпымычу. Дэтхэнэ ныбжьми яхуэгъэза на-
пэкIуэцI щхьэхуэхэр тщIыуэ щытащ мазэ къэс, абы-
хэм щыщи иджыри къытохуэ «Адыгэ псалъэм»: са-
бийхэм щхьэкIэ - «ЦIыкIураш», ныбжьыщIэхэм ятеу-
хуащ «ЩIалэгъуэ» напэкIуэцIыр, зи ныбжь хэкIуэта-

хэм яхуэгъэзащ «Жьыщхьэ махуэр», «Адыгэ 
бзылъ  хугъэр» - ди анэхэм, ди шыпхъухэм, 
 «Ис   лъамым и нур», «IуэрыIуатэ - дыщэ пхъуантэ», 
«Уи хэку и мы вэхэри ды-щэщ», «Шыхулъагъуэ», 
«Малъхъэдис» - куэд дыдэ мэхъу псори дэзыхьэх  
напэкIуэцIхэр. 

КIэщIу жыпIэмэ, цIыхур зэджэн, игъэ щIэгъуэн га-
зетым щигъуэтын хуейщ, адыгэбзэм и дахагъэр, и 
 къулеягъэр щIэджыкIакIуэхэм я деж нэхьэсынри           
япэ игъэщыпхъэ Iуэхухэм ящыщщ.

Языныкъуэ щIэныгъэлIхэм ядэркъым, ауэ иужьрей 
илъэсхэм ди бзэм псалъэ куэд хэдгъэхьэжащ. Ахэр 
300 хуэдиз мэхъу. Урысыбзэм, нэгъуэщIыбзэм къа-
хэтхыу зэддзэкIаи, псалъэм и купщIэм тетщIыхьаи, 
пасэрейхэм зэ рахьэу щытаи хэтщ. Фолъагъу: ма-
зэцIэхэри адыгэбзэкIэ тыдодзэ. 

Интернетыр къыщежьам газетым и сайт япэу 
къызэIузыхахэм дащыщщ, абы къыдэкIыгъуэ псори 
иралъхьэ.  «Зэманым декIур лIыфIщ», - жиIатэкъэ 
Къэзанокъуэм?! Зэманыр абы хуэ кIуати, электрон 
 газет къыдэкIы гъуэхэри махуэ къэс дунейм къыто- 
хьэ. 

Журналист лэжьыгъэмкIэ хуабжьу сэбэп мэхъу ин-
тернетыр. Абы и Iэмал псори ящIэу шэрыуэу иролажьэ 
адыгэ журналистхэр. Къэрал куэдым ипхъа ди 
лъэпкъэгъухэм я хъыбар а IэмалхэмкIэ къыдагъащIэ, 
езыхэми тыншу зыкъытпащIэф. Псалъэм къыдэкIуэу, 
«Адыгэ макъым» (Мейкъуапэ), «Черкес хэкум» (Чер-
кесск), «Адыгэ псалъэм» (Налшык), «Шапсугия» (Ла-
заревскэ) газетхэм зэгъусэу номер къызэры-
дэдгъэкIым. Тыркум «Жьынэпс» адыгэ  газетыр 
 щы зыщIхэр къехъуапсэри, къэкIуат Iуэхум зыщ а-       
гъэ гъуэзэну. Ди гъусэу къыдэкIыгъуэ зэхэтхэр ягъэ -
хьэ  зырыну гупыж зэращIар къыщыджа Iэм, дгъэщIэ-
хъуакъым, зыхэдгъэхьащ. Ар Iуэху щхьэпэщ, ди 
лъэпкъэгъухэм я бзэр нэхъ шэрыуэ хъунымкIэ, хэ-
курысхэмрэ хэхэсхэмрэ нэхъ зэпэгъу нэгъу зэхуэ-
хъужынымкIэ.

Ди лъэпкъэгъухэр щыпсэу къэралхэм журналистхэр 
мызэ-мытIэу сшащ е езыр-езыру згъэкIуащ. Къуэ-
кIыпIэ  Гъунэгъум щыпсэу адыгэхэм я псэукIэм щы-
гъуазэ зыщызыщIа ди лэжьа кIуэхэм ялъэгъуар ятхы-
журэ газетым къытеддзащ, телевиденэмкIэ фильм-
хэр къыщыдгъэлъэгъуэжащ, тхылъ щхьэ хуэхэри къы-
дэкIыжащ. Апхуэдэу Тыркум, Израилым, Сирием, 
Иорда нием, Германием илъэс зэхуэмыдэхэм  къитха 
нэтын гъэщIэгъуэнхэр «1 КъБР» телеканалым къиты-
жащ, ноби Интер нетым ущеплъыфынущ. 

«Адыгэ псалъэр» илъэси 100 щрикъум ирихьэлэIу 
газетым и лэжьакIуэхэмрэ лъэпкъымрэ захуэзгъэ-
зэнут: Сыхуейщ дунейм и ныбжьыр иухыху адыгэб-
зэри щыIэну, щIэблэр ирипсалъэу, пщIэ хуащIу, гу-
къыдэж хуаIэу псэуну. АпщIондэхуи «Адыгэ псалъэр» 
къыдэкIыну, абы елэжьхэр ефIакIуэу, я лэжьыгъэми 
пщIэ иIэу, газетыр я уна гъуэхэм имыкIыу, гъуэгугъэ-
лъагъуэ,  гъуазэ лъэпкъым хуэхъуауэ куэдрэ ды-            
щыIэну. 

Зыгъэхьэзырар  ФЫРЭ  Анфисэщ.
Сурэтыр  Къарей  Элинэ  трихащ.

УИ щIыналъэм, укъыщы хъуа 
къуажэм, сабиигъуэр щыкIуа 
щIыпIэм, узыщеджа школым 
уригушхуэным  къып хилъхьэ 
къарум уеп сыхь. Каменномост 
(Къармэхьэблэ) къуа жэм, Дзэ-
лы къуэ районым яхузиIэ си 
гупсысэхэр  гуа  па гъэкIэ ягъэ-
нщIащ щIыналъэм теухуауэ 
къыдэкIа тхылъ хэм. Абы ехьэ-
лIа зэIущIэ ще кIуэкIащ Мэл-
бахъуэ Тимборэ и цIэр зезыхьэ 
Лъэпкъ биб лиотекэм. Къэп сэ-
лъахэм я гукъэкIыжхэр, я пса-
лъэ  дахэхэр, цIыху щэджащэ-
хэм ятеухуа хъыбархэр - куэд 
 хъурт гур хэзыгъахъуэр.  Илъэси 
100 ирокъу (Совет властым 
укъыдэбжэмэ) зи тхыдэр къу-
лей, хабзэ дахэ щызэрахьэ, зэ-
хэтыкIэ екIу здэщыIэ, зи щIы-
уэп сырщи - нэри пэри зыхь 
щIы налъэ уардэр! 

«Путь длиною в век», «Золь-
ский район 1941 - 1945», «Зо-
льская земля: события, судь-
бы, свершения», «Зольчанка», 
«Край, отмеченный десницей 
бога», «Возьмём тебя с собой» 
- пшыхьыр зращIэкIа мы 
тхылъхэр Котляровхэ Викторрэ 
Мариерэ я тхылъ тедзапIэм 
къыщыдэкIащ. «Зольский 
 район 1941 - 1945», «Зольская 
земля: события, судьбы, свер-
шения», «Зольчанка» трило-
гиер зэхагъэуващ щIыналъэ 
администрацэм и унафэщI 
Джатэ Руслан, щIыналъэм 
егъэджэныгъэмкIэ и управле-
нэм и унафэщI КъуэщIысо -         
къуэ Iэсият, «Кабардино-Бал-
карская правда» газетым и 
 редактор нэхъыщхьэ Бжьахъуэ 
Ранетэ сымэ. ЗэIущIэм къеб-
лэгъащ тхылъхэр зытхахэр, 
библиотекэм и лэжьакIуэхэр, 
жур налистхэр, къулыкъущIэ-
хэр, тхыдэджхэр, щIалэгъуа-
лэр. Ар къызэIуихащ Лъэпкъ 
библиотекэм и унафэщI Емуз 
Анатолэ. Абы къыхигъэщащ 
щIыналъэр сыт щыгъуи адрей-
хэм къахэщу, цIыху щэджащэ 
куэд къыдэкIыу, фIыкIэ и цIэр 
ираIуэ зэпыту къызэрыгъуэ-
гурыкIуэр. 

- Дзэлыкъуэдэсхэм я ехъу-
лIэныгъэхэм лъабжьэ яIэщ, да-
уи: щхьэх ящIэркъым, зэчии-
фIэхэщ, фIым хуопабгъэхэр. 
Абы къыдэкIащ республикэ 
псор дызэрыгушхуэ лIыхъужь-
хэр, щIэныгъэлIхэр, тхакIуэхэр, 
гъуазджэм и лэжьакIуэхэр. Ап-
хуэдэхэщ Нэгумэ Шорэ, Къэ-
шэж ТIалиб, Къэшэж Иннэ, 
 Къуэдзокъуэ Дмитрий, Хьэ-
гъундокъуэ Елмэсхъан, Мусэ 
Менлы, Къамбий Мухьэб… 
Иджыри куэдым я унэцIэ къы-
пыпщэ хъунущ. 

Ноби дыщIызэхуэсар щIы-
налъэм теухуа IуэхуфIщ. Дзэ-
лы къуэдэсхэм сыфхуохъуахъуэ 
нэхъри фефIэкIуэну! - жиIащ 
абы. 

Лъахэхутэ, КъБР-м щIыхь 
зиIэ и журналист Котляров 
 Виктор тхылъхэр къызэры дэ-
кIам, Дзэлыкъуэ щIыналъэм и 
щIыпIэ телъыджэхэм, абы  
 щригъэкIуэкIа къэхутэныгъэ-
хэм теухуауэ къэпсэлъащ. 
«Край, отмеченный десницей 
бога» щIыуэпсым и теплъэр 
къызэрыщ сурэтхэр щэ бжы-
гъэкIэ итщ, очеркхэр, гукъэ-
кIыжхэр щызэхуэхьэсащ. 
«Возь мём тебя с собой» зыфIа-
щам дунеяплъэм ухешэри, 
Дзэлыкъуэ щIыналъэм и 
щIыпIэ телъыджэхэр уегъэ-
цIыху. 

«Путь длиною в век» тхылъыр 
Джатэ Руслан щIыхь хуищIащ 
щIыналъэр илъэси 100 зэры-
рикъум. Абы къыщыгъэлъэ-
гъуащ къуажэхэм я псэукIэр, 
цIыху щхьэхуэхэм я лIыгъэр, 
Iуэ хущIапIэхэм, щэнхабзэ 
щIэин хэм я хъыбархэр - ар зы 
гъащIэ гъуэгуанэ мэхъу. 

Iуэхур зытраухуа дэтхэнэ 
тхылъми купщIэ иIэщ лъэхъэнэ 
щхьэхуэ къызэщIаубыдэкIэ-     
рэ, лIыхъужь куэдым я фэе-
плъыр яхъумэкIэрэ, щIына-

Тхылъхэр зыхуэфащэ щIыналъэ

лъэм и тхыдэ напэкIуэцIхэм 
ухагъэплъэжкIэрэ, нэхъапэкIэ 
укъызэмыджа хъыбархэм уха-
гъэгъуазэкIэрэ, цIыху щэджа-
щэхэр ягъэлъапIэкIэрэ. Тхылъ-
хэм зэрелэжьам, апщIондэхун-
кIи фIыуэ илъагъу щIыналъэм 
нэхъри псэкIэ пэгъунэгъу зэ-
рыхуэхъуам, абы лIыхъужь нэс-
хэм я щIыхьыр зэрыщыхъу- 
мам теухуауэ къэпсэлъащ 
Бжьа хъуэ Ранетэ. 

- Дэтхэнэ Iуэхуми гупсысэ 
гуэр щIэдзапIэ хуохъу. «Золь- 

ская земля» тхылъым дытри-
гъэгушхуащ щIыналъэ адми-
нистрацэм и унафэщI Джатэ 
Руслан. Абы хэдгъэхьэну зэ-
хуэтхьэсащ дэфтэрхэр, хъы-
бархэр, тхыдэм щыщ Iыхьэхэр. 
Тхылъым папщIэ зэдгъэуIуа-
хэр апхуэдизкIэ куэд хъурти, 
дыкъэуIэбжьат, зэрызэхэдгъэу-
вэнум, зэрызэдгъэкIунум де-
гупсысу. АрщхьэкIэ дызыIэпи-
шауэ делэжьащ. Ар къыдэкIри, 
дэ зетпщытащ етIуанэ тхылъым 
- «Зольский район 1941-1945» 
зыфIэтщам. Абы итщ Хэку за-
уэшхуэм пхыкIа лIыхъужь          
337-м ятеухуа хъыбархэр, су- 
рэт 404-рэ ядэщIыгъущ. Хэку 
зауэшхуэм и тхыдэм ухыхьа 
нэужь, уи псэм лъэужь къытре-
нэ. АтIэ тхылъыр зэхэдгъэу-       
вэ ху ди гум ешэкъылIэн хъыбар 
куэдым дыщыгъуэзащ, ди 
 щIыналъэм и цIыхухэм, ди япэ 
итахэм папщIэ ди щхьэр лъа-
гэу тIэтащ. Дауэ дымыгуш-
хуэнрэт, псалъэм папщIэ, Мал-
кэ къуажэм щыщ Уэщхъун зэ-  
а дэзэкъуэм я лIыхъужьыгъэм-
кIэ! Невский Александр, Вагъуэ 
Плъыжь, Хэку зауэшхуэм и     
япэ, етIуанэ дамыгъэхэм я ка-
валер, «Хахуагъэм папщIэ» 
 медалыр къыхуагъэфэщащ 
майор Уэщхъун Лаурсан. Ар Хэ-
кум къыщхьэщыжу зауэ губ-
гъуэм итыху, и адэ Шэбан Ми-
гировхэ журт унагъуэр къри-
гъэлащ, и дэлъхум и унагъуэу 
фашистхэм яжриIэри. Мис аб-
дежым къыхощ адыгэм хьэ-
щIэм щхьэкIэ сытри ищIэну, 
уеблэмэ и гъащIэри итын хьэ-
зыру зэрыщытар. Шэбан лIы-
гъэщIапIэ ихуауи, хахуагъэ   
гуэр илэжьуи егупсысыртэ-
къым, Мигировхэм къащыщ-
хьэщыжым, атIэ адыгагъэ зэ-
рихьэу аркъудейт… Зауэ губ-
гъуэм итхэм щыгъынрэ ерыс-
къыкIэ ялъэIэса лIыхъужьхэри 
и куэдщ Дзэлыкъуэ щIына-
лъэм. Къармэхьэблэ къуажэм 
щыщ бзылъхугъэ Гъубжокъуэ 
Тамарэ зытелажьэ щIы гекта-
ри 7-м гектар къэс кIэртIоф 
центнер 646-рэ къытрихырт, 
белрэ фIанэрэ нэхъ имыIы-
гъыу. 

«Зольчанка» тхылъыр къы-
дэкIащ 2021 гъэм. Ари ди гъа-
щIэм щыщ Iыхьэ хъуащ. 
Тхылъым итщ Социалист Лэ-
жьыгъэм и ЛIыхъужь, Ленин и 
орденыр щэнейрэ къызы-
хуагъэфэща балъкъэр бзылъ-

хугъэ Ульбашевэ Зулейхъэ и 
хъыбарыр. Щапхъэу къэс-
хьынщ нэгъуэщI бзылъхугъи. 
Сэрмакъ къуажэм щыщ Вын-
дыжь Хьэбибэ сэ сытетхыхьауэ 
щытащ илъэс куэд ипэкIи. И 
унэм сыкIуауэ сурэт гъэтIы-
лъыгъэхэмрэ щIыхь тхылъхэм рэ 
сигъэлъагъурт. Абыхэм яхэлът 
Къэбэрдей АССР-м и Совет 
 Нэхъыщхьэм и Президиумым 
къыбгъэдэкI щIыхь тхылъ. 
Егъэлеяуэ телъыджэ сщыхъуат 
тхылъыр къыщIыхуагъэфэща 
щхьэусыгъуэр. «1945 гъэм гъа-
вэ бэв къызэрырихьэлIэжам, 
трактор лэжьыгъэхэмкIэ телъ 
хьэкъым куэдкIэ зэрыщIри-
гъэгъуам папщIэ» жиIэу тетт. 
Илъэс 20 фIэкIа мыхъу бзылъ-
хугъэ IэмащIэлъэмащIэм да-
пхуэдизрэ и жей, и ныбэ игъэ-
ныкъуэн хуей хъурэт трактор 
лэжьыгъэхэм апхуэдэу бэшэчу 
пэрытын папщIэ?! ГущIыхьэщ 
Махуэ Хъымбалэч и хъыбарыр. 
Абы зауэм щIалиплI дигъэкIа-
ти, плIыри хэкIуэдащ. Арщ-
хьэкIэ анэм и фIэщ ищIыну 
 хуейтэкъым и бынхэр имыIэжу, 
ахэр псэууэ гугъэрт. И гъащIэр 
иухыху япэплъащ щIалэхэм. 
Махуэ къэс Iэнэм ерыскъы 
къытрилъхьэрт, щIалэхэм щыщ 
къэкIуэжмэ, игъэшхэну. Бзылъ-
хугъэм и псэр щыхэкIыну да-
къикъэхэми гугъэ иныр и гум 
щыпсэурт. Уэсят ищIащ, и 
хьэдэр гъуэгу нэхъыщхьэмкIэ 
блахыну, щIалэхэм ящыщ 
 кърихьэлIэжмэ, къысIуп-
лъэжынщ, жыхуиIэу…

- Си гуапэу сатепсэлъыхьы-
нущ зауэм къратхыкIа тхы-
гъэхэр, сурэтхэр, дэфтэр кIа-
пэхэр зыхъума, абыхэмкIэ дэ 
къыддэгуэшахэм, - жиIащ 
 КъуэщIысокъуэ Iэсият. Псом 
япэу къыхэзгъэщынут Сэр-    
макъ щыщ Махуэ Анатолэ и 
лэжьыгъэр. Абы фронтым 

щыIа и къуажэгъухэм я гъа-
щIэм и къекIуэкIыкIар зэхуи-
хьэсыжащ. Тхылъым ды-
щелэжьым къэдгъэсэбэпащ 
къуажэ школхэм я музейхэм 
къыщыдгъуэтыжа куэд. ДэркIэ 
лъапIэщ Хэку зауэшхуэм и 
тхыдэр зыджыну зыфIэфI шко-
лакIуэ куэдым абы тедухуа 
тхылъыр Iэпэгъу зэрахуэ-
хъуари. Абы къраджыкIахэм я 
фIыгъэкIэ ахэр илъэс къэс 
«ПIалъэ иIэкъым» («Без срока 
давности») зэпеуэм щытокIуэ, 
ехъулIэныгъэхэр къыщахь. 

- ЦIыхупсэр тхылъ купщIа-
фIэм егъэнщIыф. Аращ тхы-
лъым и мыхьэнэ нэхъыщхьэр. 
Нобэ дызытепсэлъыхь хъу-
гъуэфIыгъуэ телъыджэхэм нэ-
хъыбэ щыгъуэзэну, еджэну 
дыхуейщ - дыхуейщ дахагъэр 
куэдым ялъагъуну, - къыхигъэ-
щащ Гуманитар къэхутэны-
гъэхэмкIэ институтым и уна-
фэщI Дзэмыхь Къасболэт къы-
щыпсалъэм. 

- Дзэлыкъуэ щIыналъэм сы-
зэ  рыщыщым срогушхуэ! Ар си 
сабиигъуэм и лъахэщ, си псэр 
щызгъафIэ щIыпIэщ. Моуэ зы 
телъыджагъ гуэркIэ къащхьэ-
щокI ар нэгъуэщI щIыпIэхэм, 
уитхьэкъурэ къэпIуэтэнми хуэ-
мыныкъуэ гуапагъэ гуэр пхы-
шащ абы и тхыдэм. Мы 
тхылъхэри а дуней телъыджа-
щэм ухэзыгъаплъэщ, - жиIащ 
КъБР-м егъэджэныгъэмкIэ 
щIыхь зиIэ и лэжьакIуэ Щауэ-
цIыкIу Людмилэ. 

Тхыдэдж, тхакIуэ, философ 
Бейтыгъуэн Сэфарбий тепсэ-
лъыхьащ тхылъхэм я мыхьэ-
нэм, ахэр псэкIэ зыхэпщIэн 
 хуейхэм зэращыщым, апхуэдэ 
лэжьыгъэшхуэ дунейм къы-
тебгъэхьэным жэуаплыныгъэ 
ин зэрыпылъым. Бейтыгъуэныр 
Джатэ Руслан дэгуэшащ 
лъэпкъым теухуауэ зыкъом 

щIауэ иIэ гукъеуэмкIэ.
- Илъэси 180-рэ дэкIыжащ 

 Нэгумэ Шорэ дунейм зэре-
хыжрэ. Ауэ иджыри къыздэсым 
абы щIыхь хуэтщIыжыну дыху-
нэсакъым - абы и фэеплъ Нал-
шык дэтын хуейщ, - жиIащ. 

Тхылъхэм ятеухуауэ къэпсэ-
лъахэщ, щIыналъэм псалъэ 
 гуапэ хужаIащ КъБР-м и Пар-
ламентым и депутат Къумал 
 Заурбэч, Урысей Федерацэм, 
Къэрэшей-Шэрджэсым щIэны-
гъэмкIэ щIыхь зиIэ я лэжьакIуэ 
Абшаев Магомед, Урысей Фе-
дерацэм щIэныгъэмрэ техно-
логиехэмкIэ щIыхь зиIэ я лэ-
жьакIуэ Улаков Махъты,  КъБР-м 
щэнхабзэмкIэ щIыхь зиIэ и 
лэжьакIуэ Моттаевэ Светланэ, 
КъБР-м щэнхабзэм и лэжьа-
кIуэхэм я профсоюзым и уна-
фэщI, УФ-м щIыхь зиIэ и ар-
тисткэ Дау Марьянэ сымэ. 

Джатэ Руслан фIыщIэ яхуи-
щIащ Iуэху дахэр къызэзы-
гъэпэщахэм, зэIущIэм зыкъ-
резыгъэхьэлIахэм. 

- Щэнхабзэм, гъуазджэм, 
щIэ ныгъэм и курыхым нобэ 
дызэрыхэтыр си гуапэщ. ЩIэ-
ныгъэм и къигъэхъуапIэ нэ-
хъыщхьэм, тхылъым пщIэ щы-
хуащI щIыпIэм Iуэхур зэры-
щевгъэкIуэкIым абы и мы-
хьэнэр нэхъри егъэин. Сыт дэ 
мыпхуэдэ лэжьыгъэ зыщIет-
пщытар, тхылъхэр щIэттхар, 
жыпIэмэ, щIыналъэм и тхыдэ 
къулейр, ди нэхъыжьхэм я 
 лIыгъэр, щэнхабзэ дахэ зы-
гъэлъэгъуахэм, къызэрымы-
кIуэ цIыхугъэ къызылъы-
къуэкIахэм гулъытэ яхуэтщIы-
ну, я пщIэр тIэтыну дыхуейти 
аращ. Тхылъхэм я сэбэп хэлъщ 
зи нэхъыжьыфI и фэеплъ зы-
хъумэу абыкIэ дэ къыддэгуэшэ-
жахэм. Сурэт тIорысэхэр, 
дэфтэр кIапэхэр, письмохэр, 
цIыху щхьэхуэхэм я гукъэ-
кIыжхэмрэ я гущIагъщIэлъ-
хэмрэ щIыналъэм и жьэгу 
куэдым щахъумащ. А гъэ тIы-
лъыгъэхэм яхэлът псэм и къа-
руи, гуфIэгъуэ, гуауэ нэпси, 
лIыгъи. Дэ а псор зэхуэтхьэсри 
гъащIэкIэ псыхьа тхылъхэр 
 къахэтщIыкIауэ аращ, - жиIащ 
абы икIи щхьэхуэу щIалэгъуа-
лэм захуигъэзащ - Нобэ мы 
Iуэхум щIалэгъуалэр фызэры-
хэтым дыщыгуфIыкIащ. Зы-
щыв мыгъэгъупщэ мыр - щIэ-
ныгъэкIэ узэда цIыхурщ нэсу 
щхьэхуитыр. Фэ щIэныгъэ 
 зэвгъэгъуэти, фи нэхъыжьхэр 
фэркIэ гушхуэу фыпсэу, гъуэгу 
дахэ Тхьэм къывит! 

Джатэ Руслан зэIущIэм хэт-
хэм яжриIащ Дзэлыкъуэ щIы-
налъэм еблагъэмэ зэрагуа-
пэри:

- Ди щIыналъэм и дахагъэмрэ 
и гуакIуагъэмрэ нэсу зыхэп-
щIэфын папщIэ абы ущыхьэ-
щIэн хуейщ. Фынеблагъэ, дэ 
диIэщ фэ фэдгъэлъагъун! 

Тхылъхэм траухуа пшыхьыр 
уэрэдкIэ ягъэдэхащ республи-
кэм и уэрэджыIакIуэ пажэ-         
хэм.

 
ГУГЪУЭТ Заремэ.

Сурэтхэр 
Къарей  Элинэ трихащ.

Пыл  Iэуес  и  Iэужь  дахэхэр
Ди нэхъыжьыфI, еджагъэшхуэ, рес-

публикэм щIэныгъэм зыщегъэу-
жьыным хэлъхьэныгъэшхуэ хуэ-
зыщIа, КIуэкIуэ Валерэ и цIэр зезыхьэ 
Къэбэрдей-Балъкъэр къэрал мэкъу-
мэш университетым ветеринар 
 медицинэмкIэ и кафедрэм и профес-
сор, биологие щIэныгъэхэмкIэ доктор 
Пыл Iэуес гъатхэпэм и 31-м къы-
щалъхуа махуэр игъэлъэпIэнущ. 

И ГЪАЩIЭР зытриухуэу, Пыл Iэуес гу 
къа бзэкIэ зыбгъэдэта щIэныгъэ-къэху-
тэныгъэхэм ящыщу цитологиемкIэ, гис-
тологиемкIэ, эмбриологиемкIэ ири-
гъэкIуэкIа лэжьыгъэхэм, зэрыжаIэу, 
нобэ уасэ яхуэпщIыфынукъым, абы и 
кууагъымрэ мыхьэнэуэ яIэр зыхуэдэмрэ 
зыщыбгъэгъуазэмэ. Ди къэралым и 
мызакъуэу, ахэр къыщалъытащ нэ-
гъуэщI хэку куэдми. 

ЩIэныгъэ лэжьыгъэ зэмылIэужьы-
гъуэу Пылым къытрыригъэдзащ 180-рэ, 
абыхэм ящыщу, зытеухуа и лъэны-
къуэкIэ Урысейм щыяпэу, щIэныгъэ мо-
нографиеу щы. Абыхэм щызэпкърыхащ 
унагъуэ Iэщхэм я щитовиднэ железам 
игъуэт зэхъуэкIыныгъэхэр, ар къызы-
хэкIыр. ЩIыналъэм и мэкъумэш Iэна-
тIэр егъэфIэкIуэным хуэгъэпса лэжьы-
гъэ купщIафIэу абы и Iэдакъэ къыщIэкIа-
хэр куэд мэхъу. Аращ абы и цIэр Ду-
нейпсо адыгэ щIэнгъуазэм щIратхар. 

Iэуес къыщалъхуар Сэрмакъ жылэрщ. 

1945 гъэм дунейм къытехьа щIалэ 
цIыкIум и сабиигъуэми къыщIихуащ 
къэралым а зэманым илъа гугъуехьхэм 
я жьыр, и ныбжьым ит дэтхэнэ зыми 
хуэдэу, пхыкIын хуей хъуащ гъэунэхуны-
гъэ куэдым, щыщIэныгъэр зищIысыр 
зыхищIащ. Ауэ абы щхьэкIэ щIалэ бэ-
шэчыр, акъылыфIэр къэдзыхакъым, 

атIэ, хузэфIэкIымкIэ и адэ-анэм ядэIэ-
пыкъуу къыдэкIуэтеящ, унагъуэ Iуэху-
хэмрэ еджэнымрэ хъарзынэу зэдихьу.

Курыт еджапIэр фIы дыдэу къиухами, 
къэзылъхуахэм защIигъэкъуэн мурад-
кIэ, Iэуес къуажэм дэт курыт еджапIэр 
къызэриухыу колхозым щылэжьэну 
макIуэ. Абы зэрыщыIэм хуэдэури, щIэ-
ныгъэм хуэпабгъэ ныбжьыщIэр Къэ-
бэрдей-Балъкъэр къэрал университе-
тым и мэкъумэш отделенэм и ветери-
нар къудамэм щIэтIысхьащ. «Тху» за-
щIэкIэ ар къиухри, занщIэуи аспи-
 ранту рэм ягъэкIуэну къыхуагъэлъэ-
гъуащ.

КъБКъУ-м и медицинэ факультетым и 
кафедрэм лаборанту зымащIэкIэ 
щылажьэри, 1970 гъэм махуэкIэ еджэу 
аспирантурэм щIэтIысхьащ Пылыр икIи 
и кандидат диссертацэр абы щыпхи-
гъэкIащ. КъыкIэлъыкIуэу, куэдрэ зи-
мыIэжьэу, Пылым доктор диссертацэм 
зритащ икIи ехъулIэныгъэкIэ ари пхи-
гъэкIащ, иужькIи профессор цIэ лъа-
пIэр къыфIащащ.

Илъэс 50-м щIигъуауэ пэрытщ ар 
щIэблэм щIэныгъэ егъэгъуэтын Iэна-
тIэм. Ди республикэм зы жыли щыIэу 
къыщIэкIынкъым абы и гъэсэнхэр 
щымылажьэу. Пылым иригъэджахэм 
ящыщ куэд и лъэужьым ирикIуэжащ. 
Абыхэм яхэтщ щIэныгъэ зэхуэмыдэ-
хэмкIэ кандидатхэр, докторхэр, къэрал 
къулыкъушхуэхэр зезыхьэхэр, IэнатIэ 

лъагэ пэрытхэр, нэгъуэщIхэри. Ауэ псом 
нэхърэ нэхъыщхьэращи, абыхэм псоми 
я егъэджакIуэр фIыкIэ ягу къагъэкIыж, 
сэбэп зэрахуэхъуар, зэрадэIэпыкъуар 
зыщагъэгъупщэркъым. 

Ноби Iэуес яхэтщ студентхэм, и щIэны-
гъэмкIэ, лэжьыгъэ и пIалъэкIэ ядо-
гуашэ. Ар цIыху зэпIэзэрытщ, гуапэщ, 
ауэ нэхъ ткIийуэ щыщытын, и Iуэху 
еплъыкIэр пхигъэкIын щыхуейм дежи и 
Iыхьэр иIыгъщ. Ар иригъаджэ щIалэ-
гъуалэми, зыхэт гупми фIыуэ къа-
лъагъу, нэхъыжьыфIым пщIэ къыхуащI.

Пыл Iэуес и гуащIэ, щIэныгъэ зы-
хилъхьа IэнатIэм гулъытэншэ щыхъуа-
къым. Абы къыхуагъэфэщащ «Къэбэр-
дей-Балъкъэр Республикэм егъэджэны-
гъэмкIэ щIыхь зиIэ и лэжьакIуэ» цIэ 
 лъапIэр, «Лэжьыгъэм и ветеран» меда-
лыр, УФ-м цIыхухэм щIэныгъэ нэ-
хъыщхьэ егъэгъуэтынымкIэ щIыхь зиIэ 
и лэжьакIуэщ, КъБР-м и Правительст-
вэм и ЩIыхь тхылъыр къратащ, нэ-
гъуэщI министерствэхэм, ведомствэхэм 
къабгъэдэкIахэри и мащIэкъым.

Iэуес ноби жыджэрщ, зыхэт гупыр 
 игъэбжьыфIэу, и щIэныгъэхэмкIэ ядэ-
гуашэу, гулъытэ хуэныкъуэм дэIэпыкъу-
ну хьэзыру апхуэдэщ. 

Дэри тхьэмадэ Iумахуэм, нэхъы-
жьыфIым ди гуапэу дехъуэхъуну ды-
хуейщ, нобэ хуэдэу и акъыл жану, и 
узыншагъэр быдэу, гукъыдэжрэ 
дэрэжэ гъуэрэ щымыщIэу илъэс куэдкIэ 
ди япэ итыну. ПщэдджыжькIэ яхуэпIа-
щIэу зыхуэкIуэ еджакIуэ ныбжьыщIэхэм 
илъэс куэдкIэ яхэтыну. Ахэри ящыщщ 
Iэуес и Iэужь дахэхэр зыгъэбагъуэхэм.

ХЬЭЩЫКЪУЕЙ  Олег.

Фи  лъэIукIэ

Къэбэрдей-Балъкъэрым и Муслъымэнхэм я IуэхущIапIэм къыдитащ.

Мэлыжьыхьым
и нэмэз щIыгъуэхэр

Пэжщ, иджыри къыздэсым яхузэхэгъэкIакъым мы махуэр 
хэт сыт щыгъуэ къигуп сысами, ауэ, шэч къызыту мыхьэжыныр 
аращи, ар быдэу епхащ дыкъэзыухъу реихь дунейм демыгуэуэ-
нымрэ ди зэран едмыгъэ кIыным  хуэгъэзауэ длэжьып-
хъэхэмрэ. Сыт, атIэ, ар дэ, цIыху къы зэрыгуэкIхэм, къы-
зэрыдэгъэщIылIар?

ЩIЫУЭПСЫМ теухуауэ къаIэт адрей Iуэхугъуэхэми хуэдэу, мы 
махуэм иджыри зэ ди нэгу къыщIегъэувэж дыщыпсэу планетэм 
дяпэкIэ иIэну теплъэр зыхуэдэнур нобэ абы дызэры хущытым 
зэрелъытар. 

Гъатхэпэм и 30-м «удзы фэхэм» къызэрагъэпэщ хабзэщ псэу-
щхьэхэм гулъытэ хэха хуэщIыным, дыкъэзыухъуреихь дунейр 
 хъумэным, зэлъыIу хы ным щытепсэлъыхь зэхыхьэхэр, щIы хьэху-
хэр, къэкIыгъэхэм яхуэ сакъыным, езы планетэм и къулеягъэр зэ-
гъэзэхуа зэры хъунум щыхуагъасэ дерс зэ мылIэужьыгъуэхэр, 
нэгъуэщI хэри. Абыхэм балигъхэри ныбжьыщIэхэри иджыри зэ 
къыщыхураджэ зыхэпсэукI  дунейм нэхъри нэхъ набдзэгуб-
дзаплъэу хущытын зэрыхуейм. А махуэм курыт еджапIэхэм 
щIэсхэм щIыпIэ зэмылIэужьыгъуэхэм жыгыщIэхэр щыхасэ, уэ-
рамхэр щызэлъыIуах, жыг зэрыт гуэрэнхэр, мэзхэр щагъэкъабзэ. 

ЩIыр хъумэным и махуэм дэ псоми дигу къегъэкIыж щIыуэ-
псыр къабзэу щыгъэтыным дэтхэнэми хэлъхьэныгъэфI 
зэрыхуэтщIыфынур. Мыбде жым Iуэху цIыкIуфэкIу щыщыIэкъым. 
Фегупсысыт, атIэ, сыт хэлъыр кIэрыхубжьэрыхур къапщтэу сэмб 
щхьэхуэ иплъхьэ ным е пхъэнкIийр къыумы хьэжьэ ипэ, абы хэлъ 
пластикымрэ пкъыгъуэ быдэхэмрэ зэхэбдзыным. ЦIыхум езыр 
зыхуэмеиж тхылъымпIэ кIапэр къыздыхуэзэм деж щыхыфIи-
мыдзэмэ, псыр зэригъэзахуэмэ, мэз лъапэм, губгъуэм щызэхэ-
сахэм я кIэрыхубжьэ рыхухэр зэхуахьэсыжмэ - ахэращ, Iуэху 
къызэрыгуэкIыу къыт щыхъуми, дызытес планетэр щыпсэугъуа-
фIэу къызэтезыгъэнэнури ди узыншагъэр езыгъэфIэкIуэнури.

ЩIыр хъумэным и махуэм дэ псоми IэмалыфI къыдет къыт-
щIэхъуэ щIэблэм къахуэдгъэнэну дунейм дыхуэсакъы ным нэ хъ-
ри дегугъуну. Къытедгъэзэжу къыхэдгъэщынщи, языныкъуэ хэм 
деж дэ къытфIощI дыкъэзыухъуреихь Iэ гъуэблагъэр зы цIыхум и 
закъуэ къарукIэ нэхъ дахи Iуплъэ гъуафIи тхуэмыщIыну. Ауэ ар 
щыуагъэщ - щIыуэпсыр хъу мэным ехьэлIауэ лэжьыпхъэхэр дэт-
хэнэми езым и деж къыщыщIидзапхъэщ. Ар шэч къызытумы-
хьэнщ. 

А псом къадэкIуэуи зыщыдгъэгъупщэн хуейкъым зи гугъу тщIы 
мы Iуэхум зы махуэ е, уеблэмэ зы илъэс хухэтхкIи зэрымащIэр. 
Дызытет ЩIы  Хъурейр хъумэнымрэ зэIузэпэщ щIынымрэ ехьэлIа 
лэжьыгъэхэр сыт хуэдэ зэманми едгъэкIуэкIыпхъэщ. 

КЪУМАХУЭ  Аслъэн.

Елъытащ дызэры хущытым

Гу зылъытапхъэ: НэщIикIыж хьидыр зыхуэзэ махуэм теухуауэ, КъБР-м и 
Муслъымэнхэм я IуэхущIапIэм и хъыбарегъащIэхэм фыкIэлъыплъ.

Ахъшэ-
мыр

ЖасырМахуэхэр Пщэдджы-
жьыр

Дыгъэр
къыщы-
къуэкIыр

04.16 
04.14 
04.12 
04.10 
04.08 

04.07 
04.05 
04.03 
04.02 

04.00 
03.58 
03.56 
03.55 
03.53 
03.51 
03.50 
03.48 
03.46 
03.45 
03.43 
03.42 
03.40 
03.39 
03.37 
03.36 
03.34 
03.33 
03.31 
03.29 
03.27

Шэджа-
гъуэр

12.20 
12.19 
12.19 
12.19 
12.18 

12.18 
12.18 
12.18 
12.17 

12.17 
12.17 
12.16 
12.16 
12.16 
12.16 
12.16 
12.15 
12.15 
12.15 
12.15 
12.14 
12.14 
12.14 
12.14 
12.14 
12.14 
12.13 
12.13 
12.13 
12.13

05.46 
05.44 
05.42 
05.40 
05.38 

05.37 
05.35 
05.33 
05.32 

05.30 
05.28 
05.26 
05.25 
05.23 
05.21 
05.20 
05.18 
05.16 
05.15 
05.13 
05.12 
05.10 
05.09 
05.07 
05.06 
05.04 
05.03 
05.01 
05.00 
04.58

Ичын-
дыр

15.54 
15.54 
15.55 
15.55 
15.56 

15.56 
15.56 
15.57 
15.57 

15.58 
15.58 
15.59 
16.00 
16.00 
16.00 
16.00 
16.01 
16.01 
16.02 
16.02 
16.02 
16.03 
16.03 
16.03 
16.04 
16.04 
16.05 
16.05 
16.05 
16.06

18.37 
18.37 
18.39 
18.40 
18.41 

18.43 
18.44 
18.45 
18.46 

18.47 
18.48 
18.50 
18.51 
18.52 
18.53 
18.54 
18.56 
18.57 
18.58 
18.59 
19.00 
19.01 
19.03 
19.04 
19.05 
19.06 
19.07 
19.09 
19.10 
19.11

1, блыщхьэ
2, гъубж
3, бэрэжьей
4, махуэку
5, мэрем

6, щэбэт
7, тхьэмахуэ
8, блыщхьэ
9, гъубж
НэщIикIыж
10, бэрэжьей
11, махуэку
12, мэрем
13, щэбэт
14, тхьэмахуэ
15, блыщхьэ
16, гъубж
17, бэрэжьей
18, махуэку
19, мэрем
20, щэбэт
21, тхьэмахуэ
22, блыщхьэ
23, гъубж
24, бэрэжьей
25, махуэку
26, мэрем
27, щэбэт
28, тхьэмахуэ
29, блыщхьэ
30, гъубж

20.17 
20.17 
20.19 
20.20 
20.21 

20.23 
20.24 
20.25 
08.26 

20.27 
20.28 
20.30 
20.31 
20.32 
20.33 
20.34 
20.36 
20.37 
20.38 
20.39 
20.40 
20.41 
20.43 
20.44 
20.45 
20.46 
20.47 
20.49 
20.50 
20.51

НэщIикIыж

Къэдэр жэщ

Нобэ  ЩIыр  хъумэным  и  махуэщ

Псалъэзэблэдз

Зыгъэхьэзырар
ЩХЬЭЩЭМЫЩI Изэщ

ГушыIэ

Шхыныгъуэхэр

ЕкIуэкIыу: 5. Нэмыс. 6. Iуатэщ. 8. Выщ. 9. Хьэм. 10. Шыр. 13. 
Щынащхьэ. 16. Нэгу. 17. Гъуэгу. 18. Щыкъу. 21. Ныбэм.

Къехыу: 1. Нэдым. 2. Шыгъу. 3. Баш. 4. Пэжым. 7. Гъэмахуэм. 
11. Фыз. 12. Щхьэ. 14. Мэлым. 15. Жылэм. 19. Iуэху. 20. ЩIагъ.

Мыр адрей дзыдзэ хэм 
къащхьэщокI и цыр зэ ры-
хужьымкIэ. И кIыхьагъыр 
см 40 - 46-м, и кIэр см 11,8 
- 16,3-м, и хьэлъагъыр кг 
9-м нос. Зэреджэ и цIэми 
къызэригъэлъагъуэщи, мыр 
щыпсэур губгъуэ тафэхэращ, 
мэзышхуэ здэщыIэ къур-
шхэм кIуэркъым. И шхыны-
гъуэр нэхъыбэу дзыгъуэхэра-
уэ зэрыщытым папщIэ,  нэхъ 
кIуапIэ ищIыр ахэр куэду 
щыпсэу къуакIэхэрщ, ямыва-
уэ къэна щIы мывалъэхэрщ, 
къуацэчыцэхэрщ. Абы къи-
щынэмыщIауэ, джэдкъа-
зым ятоуэ икIи щымысхьу, 
хуэшхынум нэхърэ куэд-
кIэ нэхъыбэ, Iисраф ещI. 
Апхуэдэ дыдэу хьэлэчыр 
 къахуегъакIуэ жумэрэнхэ-
ми, блэхэми, шындырхъуо-

Псэущхьэхэм  я  дуней

ПцIыупситI щыIэт. «Мо-
пхуэдэ пцIыупсым и деж 
сыкIуэнщи, зэзгъэцIыхунщ», 
- жиIэри ежьащ зыр. Мод-
рейм ар дыдэр игу къэкIри 
къежьащ. ТIури кIуэурэ, жэщ 
зэхуэдитIым гъуэгум щызэIу-
щIащ.

- Сэлам алейкум.
- Уалейкум сэлам.
- Дэнэ хэку укъикIрэ?

Губгъуэ  дзыдзэ

- Хьэжрэтым сыщыщщ. Уэ-
щэ?

- Сэри сыадыгэщ, Къэбэр-
дейм сыкъокI.

- НтIэ, сыт хъыбар фэ фи 
дежкIэ?

- Уэлэхьи, мыпхуэдэу зы 
къэб жылэ гуэр халъхьати, - 
жиIащ Къэбэрдейм къикIам, 
- къэкIыурэ и жьауэм жылэр 
щIихъумауэ къызэхэнакIэ. 
Къэбу къыпыкIахэри къе-
хуэхмэ, жылэр щIипIытIэным 
хуэдэу фIэлъщ.

- Уэлэхьи, а къэбым и хъы-
барыр зэхахауэ, ди гъу-
кIэхэм шыуанышхуэ ящIкIэ, 
къэбыр ирагъэвэну, - жиIащ 
Хьэжрэтым щыщым.

Нанэм къаз хъушэ зэри-
хуэрт. Пщэдджыжьым зэриха-
бзэу, и къазищэр  псыхъуэ 
лъэ гум дигъэхьащ. Къазхэр 
езыхэр хъуакIуэрт жэщ  хъуху, 
пщыхьэщхьэм къекIуэ лIэ-
жырт. Пшапэр зэхэуауэ нанэ 
къыдэкIащ, къазхэр къекIуэлIэ-
жамэ, къыдихуэжыну. Зыри 
щыIэтэкъым. Хуэмурэ кIуатэурэ 
псыщхьэм нэсащ. Зыри къуэ-
кIийм дэтыжтэкъым. Лъэмыж 
цIыкIу телъымкIэ икIри, губ-
гъуэм нэс кIуащ. Плъэмэ, къаз-
хэр псори щылъщ, зыри хъейр-
къым. Бгъэдыхьэри еплъащ, 
зыри бауэртэкъым. 

И жагъуэ хъуауэ псынщIэу 
къэкIуэжащ. Къуэрылъху нэ-
хъы жьым шыгур зэщIригъащIэ-
ри дэкIащ. Езыхэр лIами, я цыр 
згъэкIуэдынкъым жиIэри къи-
шэжащ, унэм щIэсхэр къы-
дэIэпыкъуурэ къазищэр яфы-
щIащ, къауц щхьэнтэ ищIы-
ну дахэу къэпхэм ирилъхьащ. 
Къаз хэри гум иралъхьэжри, 
 къуэкIийм яшэри дакIутащ, 
хьэ хьэулейуэ псыхъуэм дэтхэм 
яшхынщ жаIэри. 

ЕтIуанэ махуэм пшапэр зэхэ-
уауэ къаз макъ къызэхех. Нанэр 
къыдэжащ пщIантIэм. Еплъмэ, 
и къаз пцIанэ гупыр къэкIуэжа-
уэ щызэхэтт куэбжэпэм.

КъызэрыщIэкIамкIэ, къазхэр 
щыхъуакIуэ щIыпIэм щIэп куэ-
ду итт. Махуэ псом ар зышха 
къаз хъушэр, лIам хуэдэу, жея-
уэ арат.

- Фейдэ тIуащIэ сиIащ а зэ-
ма ным, - дыхьэшхырт нанэр, и 
щхьэ кърикIуар къыщызжи Iэ-
жым.

БАГЪ  Марьям.

ЖыIэгъуэхэр

ЕкIуэкIыу: 5.  ГъущIы кIэ 
 лъа пIэ лъэпкъ, и теплъэ-
кIэ хужь-яжьафэу,  къамэ, 
бгырыпх, тхьэгъу, сыт хуэ дэ-
хэр къыхащIыкIыу. 6. Хьэп-
шып, ерыскъы сыт хуэдэхэр 
щащэ унэ. 8. Мэзым щыпсэу 
хьэкIэкхъуэкIэ пIащэ, цы 
кIыр тету, и лъакъуэхэр  гъум 
кIэщIу. 9. Зи лъабжьэри зи 
щхьэкIэри яшх хадэхэкI. 
10. Уэд, мыпшэр,  гъур. 12. 
Мывэ блын лъагэу щыт бгы. 
13. КIэбдз къэшыпIэм хэлъ 
къуп щхьэ цIыкIур, ириджэ-
гуу  къагъэсэбэп. 15. Жэмым 
 къилъхуа щIэжьей. 18. Шым 
зэреуэу шум зэрихьэр. 20. 
Унащхьэр щIиIыгъэн щхьэкIэ 
блыным зэпрыууэ тралъхьэ 
пхъэ гъум кIыхь. 21. Зэ-
къуэшхэм я фызхэм ящыщ 
зыр адрейм зэрыхущытыр, 
пщыкъуэм и щхьэгъусэ. 22. 
Адыгэ цейм и хьэзырыпIэхэм 
ярылъ пхъэ, къупщхьэ кIыхь 
цIыкIухэр.

Къехыу: 1. Зи тхьэм-
пэшхуэхэр тIурытIу зэпэгъу-
нэгъуурэ зытет, гъуэжьыфэ 
зыщIыхьэ фампIэ плъыжьым 
щIихъумэу пшхы хъу, хущ-
хъуэ гъуэу къагъэсэбэп 

Гъатхэпэм и 23-м ди газетым тета
псалъэзэблэдзым и жэуапхэр:

Теплъэгъуэ

Зыгуэр щагъэлъагъуэм 
зы гуэри щагъэпщкIу.

Зыдефэм елъытауэ стэка-
ныр игъэщIейрт.

ЗыжраIэрэ зраIуэкIрэ 
зэщыхьэжыгъуафIэщ.

ЗылъэкIым и адэри и 
IуэхутхьэбзащIэщ.

ЗылъэкI и башри фочщ.
ЗылъэкI щхьэщытхъуу яб-

жыркъым.
Зым зыхуегъэфащэ, ад-

рейм хуагъэфащэ.
Зым и хьэсэпэр ихъу-

мэху, адрейм хьэсэкур къиу-
нэщIащ.

КIЭРЭФ  Хьэсэнбий.

хэми, хьэндыркъуакъуэхэми, 
 бдзэжьейхэми.

ЗэрыгурыIуэгъуэщи, губгъуэ 
дзыдзэр куэдкIэ сэбэп мэхъу, 
абы къыхэкIыу гулъытэ тэмэм 

хуэщIын хуейщ. Сыту жыпIэмэ, 
щхъухь гуэрхэр къэбгъэсэбэпу 
псэущхьэ куэд хэкIуадэ нэхърэ, 
губгъуэ дзыдзэм а лэжьыгъэр 
тхузэфIигъэкIмэ нэхъыфIщ.

Зым зыхуегъэфащэ, 
адрейм хуагъэфащэ

Гуэдз хьэжыгъэр яухуэнщI, 
джэдыкIэ, содэ, шыгъу халъ-
хьэри, къыркуэ хэмылъу тхьэвыр 
псы хуабэкIэ япщ. ИтIанэ Iэнэм 
гуэдз хьэжыгъэ тIэкIу трагъэ-
щащэ, тхьэвыр тралъхьэри, и Iу-
вагъыр мм 4-5 хъууэ хупхъэкIэ 
 хъурейуэ яху. Ар градуси 120 - 
130-м нэсу къэплъа тебэм иралъ-
хьэ ри, и щхьэр трамыпIэу дакъи-
къи 5 - 6-кIэ лъэныкъуитIри ягъа-
жьэ. 

Собэ тедзэр жьамэ, хуэдэ 
зырэ ныкъуэкIэ зыкъеIэт, зы-
гъэтэджыр халъхьэ содэрщ. 
Содэр ебэкIамэ, щIакхъуэ цIыкIу-
хэр гъуэжь мэхъу, и щIыIур къо-
пIэнкI, содэмэ къыхех. Собэ те-
дзэр хуабэу яшх. Шатэм, шхум, 
шейм, фом докIу.

Халъхьэхэр: гуэдз хьэжыгъэу - 
г 200, джэдыкIэпсу - 1, псыуэ - г 
80, шыгъуу, содэу - узыхуейм хуэ-
диз.

Собэ тедзэ (къуэгъул)

Жэгундэ гъэвар Iуп-
щIэ цIыкIуурэ яупщIа-
тэри, пIинэ къищIу теп-
щэчым иралъхьэ. Ша-
тэкIэ зэхэщIа бжьыныху 
уба абы тракIэ. Ягъэдий-
ри яшх. ЩIакхъуэ е лэ-
къум дашх.

Халъхьэхэр (зы цIыху 
Iыхьэ):

Жэгундэ плъыжь 
гъэвауэ - г 200, шатэу - г 
50, бжьыныхуу - г 5, шы-
гъуу - узыхуейм хуэдиз.

Жэгундэ плъыжь зэхэупщIэта

Мажьэм игъэщIэгъуар
Щхьэр ижьу еса мажьэр зыкъом лъандэрэ къамыгъэ-

сэбэпыж хъуат. «Сыту пIэрэ абы и щхьэусыгъуэр?» - 
гупсысэрт мажьэр.

Зэгуэрым, гушыIэм къыхэкIыу ар щхьэм щыхуахьам, 
мажьэм къилъэгъуащ абы зы щхьэц зэримытыжыр, мыл-
гъурыджэм хуэдэу джафэ зэрыхъуар. «Дэнэ здэкIуар сэ 
апхуэдизу селIалIэу зжьыуэ щыта щхьэц Iувыр?» - игъэ-
щIагъуэрт абы, щхьэцыр ижьурэ езыми дахэ-дахэу дзэ 
къызэрыIумынэжам емыгупсысу.

Къарур  щIэиныр
- УцIыкIущ, укIэщIщ, псалъэ зыбжанэ фIэкIа ухъуркъым, 

итIани, сыт цIыхум уащIыIурылъыр, сыт пщIэшхуи ущIиIэр? 
- жари псалъэжьым еупщIати, мащIэу пыгуфIыкIри, мыращ 
жэуапу къаритар:

- Пэжщ, сэ сыинкъым икIи сыкIыхькъым, ауэ абы 
къыхэкIыу фыкъыстегушхуэну, IэщIыб сыфщIыну фыхэмыт. 
Сэ сыкIэщIми, сIуатэр пэжщи, аращ си къарур щIэинри, 
 гъащIэ кIыхь щIызиIэри.

КЪАГЪЫРМЭС  Борис.

Тхыгъэ  кIэщIхэр

ПцIыупситI

плъыжь хъурей цIыкIухэр 
къызыпыкIэ удз лIэужьы гъуэ. 
2. ГъущIым къыхэщIыкIа Iэ-
мэ псымэ, пхъэхэкIхэр иризэ-
паупщIу, ираIущIу къагъэ-
сэбэп, зы лъэныкъуэмкIэ жа-
ну, адреймкIэ тIыгу иIэрэ 
кIы фIэлъу. 3. ЩIым гъуэ куу 
щызыщIу щыпсэу, хьэпIа-
цIэхэр зи шхыныгъуэ псэу-
щхьэ цIыкIу. 4. Дыщэ, дыжьын 
сыт хуэдэхэм къыхэщIыкIа-
уэ Iэпэм фIалъхьэ, иралъхьэ 
уэрдыхъу. 7. Бгъэдэтыр, 
пэщытыр наIуэу къызэрыщ 
абдж джафэ цIу. 10. Мывэу 
зэхэлъ бгы лъагэхэр. 11. Гъу-
щIым хьэпшып, Iэмэпсымэ 
гуэрхэр къыхэзыщIыкI. 14. 
Къаплъэным нэхърэ нэхъ 
цIыкIу, джэду лъэпкъым хаб-
жэ, хьэкIэкхъуэкIэхэм ящыщ 
псэущхьэ Iэл. 16. Языныкъуэ 
къэкIыгъэхэм къикIэ купсэ, 
гъэгъа, жылэ къэзыщI. 17. 
ПамыупщIу гъэ ежьа удз. 19. 
Гъавэ зэрахьэж Iэмэпсымэ 
зыщIэт унэ, гъавэр щахьэж. 
20. Илъэс бжыгъэкIэ псыхъуэ-
хэм, щIыпIэ псыIэхэм, гуэл Iу-
фэхэм къыщыкI удз пхъашэ.

Зэхэзылъхьар
БИЦУ  Жаннэщ.

Къэбэрдей-Балъкъэрым и 
егъэ джэныгъэ IэнатIэм и Iэ-
щIагъэлIи 150-м я зэфIэкIым 
 хагъэхъуащ «ЛIыхъужьхэм я 
бынхэр» проектым (пэхуэщIэм)  
къриубы дэу. IэщIагъэлIхэр        
хуеджащ щы тыкIэ гугъум ихуа, 
зи адэр зауэм щыIэ сабийхэм, 
унагъуэ хэм зэрадэлэжьапхъэ 
щIы кIэ хэм. Ахэр зи къалэн нэ-
хъыщхьэ зэхуэс ин махуищкIэ 
ще кIуэкIащ Псыхуабэ къалэм 
дэт «Мэшыкъуэ» егъэджэныгъэ 
центрым. Iуэхум и къызэгъэпэ-
щакIуэт КъБР-м Егъэджэны-
гъэмрэ щIэныгъэмкIэ и минис-
терствэр, «Мэшыкъуэ» цент-
рыр, «Iуащхьэмахуэ» универ-
ситет зэгуэтыр. 

ЕГЪЭДЖЭНЫГЪЭ курсхэм хэ-
тащ ди республикэм хыхьэ щIы-
пIэ IэнатIэ псоми я лIыкIуэхэр. 
Ахэр зэпэщхьэхуэуи гуп-гупуи 
 зэ дэ лэжьащ, я зэфIэкIхэмкIэ 
зэдэгуэшащ, сабийхэм яхуэ-
гъэпса проект пашэ зэмы лIэу-
жьыгъуэхэу школым, щIыпIэм, 
щIыналъэ псом тещIыхьахэр 
 утыку ирахьащ. 

Урысей Федерацэм каратэ- 
киокушинкаймкIэ и чемпионат- 
рэ пашэныгъэр къыщыхьыным 
хуэунэтIа зэхьэзэхуэрэ иджы- 
б лагъэ Санкт-Петербург къалэм 
щекIуэкIащ. Абы хэтащ къэра-
лым и щIыналъэхэм ящыщу 45-м 
я спортсмену минитIым щIигъу.

ДИ гуапэ зэрыхъущи, Къэбэр-
дей-Балъкъэрым и щIыхьыр ихъу-
мэу зэпеуэм хэта Жэмбей Астемыр 
килограмм 75-рэ хъу гупым я деж 
япэ увыпIэр къы щихьащ. Ди щIа-
лэм иригъэкIуэкIа зэIущIищым 
щыщу тIум, и хьэрхуэрэгъухэм 
куэдкIэ ефIэкIыу, абыхэм хухаха 
 зэманыр и кIэм нимыгъэсу, щы-
текIуащ. 

Зэхьэзэхуэ зыхэтам кърикIуэу 
Жэмбей Астемыр УФ-м спортым-
кIэ и мастер цIэ лъапIэр къыфIа-
щащ икIи каратэ-киокушинкаймкIэ 
мы гъэм екIуэкIыну дунейпсо чем-
пионатым хэтыну Iэмал игъуэтащ. 

ЩIалэр зыгъасэр КIэш Даутрэ 
Биткаш Давидрэщ. 

НАУРЫЗЫКЪУЭ Ислъам.

Урысей Федерацэм и Прези-
дент Путин Владимир къы-
хилъхьа жэрдэмымрэ  къыди-
гъэкIа унафэмрэ тету, 2024 
гъэр ди къэралым щагъэу-
ващ Унагъуэм и илъэсу. Абы 
ипкъ иткIэ, ды зытехьа илъэ-
сым къриубы дэу къэралым 
щалэжьыпхъэ Iуэхугъуэхэм 
ящыщ куэд хуэгъэпсауэ           
щы тынущ уна гъуэхэм адэкIи 
за щIэгъэ къуэным, абы илъ  
фIыгъуэхэр хъумэным. 

АПХУЭДЭУ гъатхэпэм и кIэу-
хым щIидзауэ мэлыжьыхьым     
и 14 пщIондэ екIуэкIынущ 
 «Уна гъуэм илъ хабзэхэр» уры-
сейпсо акцэр. Ар хеубыдэ 
«Шко лакIуэхэм папщIэ щэн-          
хабзэ» егъэджэныгъэ проекту 
Унагъуэм и илъэсым хуэгъэп-
сам, Урысей Федерацэм щып-
сэу лъэпкъхэм я хабзэхэр, 
 щэнхабзэхэр хъумэным хуэу нэ-
тIам. 

А проектым къыщыгъэлъэ-
гъуа Iуэхугъуэхэм япкъ иткIэ, 
тхьэ махуитIым къриубыдэу 
къэ  ралым и школакIуэ псори, 
лъэпкъ хабзэмрэ щэнхабзэм-
рэ щIэин лъапIэу зылъытэ уна-
гъуэхэри къыхураджэ зы-         
щыщ унагъуэм щекIуэкI гъа-
щIэм, илъ хабзэхэмрэ щалъы-
тэ  лъапIэныгъэхэмрэ ятеухуа 
 видео кIэщI цIыкIухэр трахы- 
ну. Ахэр тещIыхьауэ щытын 
 хуейщ «Лъэпкъ уэрэд жыIэ-
ныр», «Лъэпкъ къафэ гъэ-        
зэ щIэныр», «Лъэпкъ макъа-      
мэ  Iэ мэпсымэхэм еуэныр», 
«Лъэпкъ шхыныгъуэхэр гъэ-
хьэ зы ры ныр», «Лъэпкъ IэпщIэ-
лъап щIагъэр» унэтIыныгъэхэм 
язы хэзым. 

Хьэзыр хъуа лэжьыгъэхэр 
иралъхьэ «Культура для школь-
ников. РФ» урысейпсо порта-
лым. Абыхэм хоплъэ еплъы- 

Урысейм атлетикэ хьэлъэмкIэ 
пашэныгъэр къыщыхьыным 
хуэунэтIауэ Оренбург къалэм 
иджыблагъэ щекIуэкIа зэхьэ-
зэхуэм Къэбэрдей-Балъкъэрым           
и спортсмен Темрокъуэ Темыр-
лан ещанэ увыпIэр щиубыдащ. 
Абы щызэпеуащ илъэс 13 - 17 зи 
ныбжь щIалэхэмрэ хъыджэбз-
хэмрэ - псори зэхэту 350-м щIи-
гъу. 

УФ-м щIыхь зиIэ и тренер Шэ -      
кэм Михаил и гъэсэным бгъэды-
хьэгъуитIым зэхэту килограмм 
 220-рэ зи хьэлъагъ штангэхэр 
 къиIэтащ (кг 100/120-рэ). Ди щIа-
лэм зыкъыщигъэлъэгъуар кило-
грамм 61-рэ зи хьэлъагъхэм я 
дежщ.

АЛЫДЖЫКЪУЭ Руслан.

«ЛIыхъужьхэм  я  бынхэр»  пэхуэщIэм  тету
«Мэшыкъуэ» къыщызэрагъэ-

пэща Iуэхухэм хэтахэм псалъэ 
гуа пэкIэ захуигъэзащ КъБР-м 
егъэджэныгъэмрэ щIэныгъэмкIэ 
и министр Езауэ Анзор. Абыхэм 
папщIэ лекцэ купщIафIэхэм  къе-
джащ егъэджакIуэ, гъэсакIуэ 
цIэрыIуэхэр, семинар хьэлэмэт-
хэр ирагъэкIуэкIащ федеральнэ 
эксперт зыбжанэм. 

Фигу  къэдгъэкIыжынщи, 
«ЛIы   хъужьхэм я бынхэр» рес-
публикэ проектыр КъБР-м и Iэта-
щхьэ КIуэ кIуэ Казбек къыхи-
лъхьауэ ди республикэм що-
лажьэ. Ар бжыгъэр зи лъабжьэ 
технологиехэмкIэ щIэгъэбыда-
щи, а щIыкIэм тету къахутэ икIи 
къапщытэ щы тыкIэ гугъум ихуа 
сабийхэр мылъкукIэ къызэрызэ-
гъэпэщамрэ псэ  рэ псантхуэкIэ 
яIэ щыты кIэм рэ. Проектыр мэ-
лажьэ «Хэкум и хъумакIуэхэр» 
къэрал фондым епхауэ. Абы 
арэзы техъуащ икIи къадоIэ-
пыкъу УФ-м и Президентым и нэ-
Iэм щIэту лажьэ, Сабийм и 
 хуитыныгъэхэмкIэ уполно мо чен-
нэ Львовэ-Беловэ Марие.

ЖЫЛАСЭ Маритэ.

2024  гъэр  Унагъуэм  и  илъэсщ

ФIыгъуэ 
куэдым я 

къежьапIэ

ныгъэ-зэпеуэм къыхузэрагъэ-
пэща къэпщытакIуэ гупыр. Лэ-
жьыгъэ псоми щыгъуазэ 
зы хуа щIа нэужь, абыхэм къы-
хахынущ нэхъыфIу къалъыта 
фильм кIэщI цIыкIу 50-р икIи 
хэIущIыIу ящIынущ, ахэр зи 
 IэдакъэщIэкI ныбжьыщIэхэм-
рэ унагъуэхэмрэ пщIэ хуащIу. 

Iуэхур хуэунэтIащ къытщIэ-
хъуэ щIэблэм къызыхэкIа 
 лъэп къымкIэ иIэ щIэныгъэм  
 хэ гъэхъуэным, ныбжьыщIэхэм 
яIэ лъэпкъ зэхэщIыкIым зе-
гъэужьыным, сабийхэм я лъэп-
къым, унагъуэм къадэгъуэгу-
ры кIуэ хабзэ дахэхэмкIэ гуш-
хуэныгъэ яIэу къэгъэтэ джы-
ным. Ди къэралым и пашэм 
зэрыжиIащи, унагъуэ зэкъуэту 
ущытыныр ипэжыпIэкIэ гъа-
щIэм ущиIэфынкIэ хъуну 
 фIыгъуэхэм я нэхъыщхьэщ. 
Унагъуэращ лъагъуныгъэм, 
нэ мысым, зэхуэпэжыным, адэ-
анэм пщIэ яхуэщIыным, щIэб-
лэм гъуэгу етыным я лъаб- 
жьэр здэщыIэр, къэралми     
жы лагъуэми я тегъэщIапIэр. 
Аращ цIыхум дунейр къы-
щищIэр, зыужьыныгъэм и       
япэ лъэба къуэ хэр щичыр, къы-
зыхэкIа лъэп къым и хабзэр, 
щэнхабзэр щызыхилъхьэр, 
тхыдэм щы гъуазэ зыхуэ-
щIыныр щиублэр, и Хэкур,              
унагъуэм исхэр фIыуэ илъа-
гъун щыщIидзэр. 

А Iуэхугъуэхэм мыхьэнэшхуэ 
езытхэращ, ар цIыху щхьэхуэу е 
унагъуэу щрет, лъэпкъыу е 
къэралу ирехъу, къэкIуэну дахэ 
зиIэнур, щIэблэ узыншэ къызы-
щIэувэнур. Аращ щIыжаIэр: 
«Унагъуэр къэралым и зы 
Iыхьэщ, жылагъуэм и быда-
пIэщ». Зи гугъу тщIа проектри 
зыхуэгъэпсар аращ. 

Къыхэдгъэщынщи, «Шко-
лакIуэхэм папщIэ щэнхабзэ» 
егъэджэныгъэ проектыр къэ-
ралым щагъэзащIэ, УФ-м 
 ЩэнхабзэмкIэ, Егъэджэны-
гъэм кIэ я министерствэхэм я 
нэIэм щIэту. А Iуэхум жы-         
джэру хэтщ Щэнхабзэ страте-
гиемрэ проектхэмкIэ цен-
трымрэ  Уры сейм и Щэнхабзэ 
фондым рэ.

ТАМБИЙ  Линэ. 

Темырлан и домбеякъ медалыр

Хухаха зэманыр нимыгъэсу


